
ÒÈËÈÒÈËÈ
Қадим туркий қорақалпоқ тилисан,
Кенг саҳронинг хушнаво булбулисан.
Ҳақ яратган гулистоннинг энг сулув
Гулисан-эй, гулисан-эй, гулисан.

Бу диёрда халқлар яшайди иноқ,
Жонини ҳам аямас келса қўноқ,
Тангри суйган қорақалпоқнинг оппоқ  
Дилисан-эй, дилисан-эй, дилисан.

Само ўтовига белдов бовлаган,
Юлдузларни олтин каби товлаган,
Сувдан балиқ, осмондан қуш овлаган
Қўлисан-эй, қўлисан-эй, қўлисан.

Ҳайдар қўйиб, от чоптирган давроннинг,
Довонлардан ошган доно сорбоннинг,
Кўчиб келаётган катта карвоннинг
Йўлисан-эй, йўлисан-эй, йўлисан.

Сеҳр билан сўзга сарпо кийдирган,
Меҳр билан йигит-қизни суйдирган,
Тош кўнгилни моя каби ийдирган,
Тилисан-эй, тилисан-эй, тилисан.

Олтиндан ҳам бебаҳо шу тупроқнинг,
Тўрт тулуги сай*  бадавлат урпоқнинг,
Дедим, Рустам, сен ҳам қорақалпоқнинг
Улисан-эй, улисан-эй, улисан!

*Тўрт тулуги сай – чорваси, қорамоли, йилқиси ва 
туялари бор бой.

Рустам МУСУРМОН,
Қорақалпоғистон халқ шоири

Ўзбекистон Республикаси Президентининг 2023 йил 9 сентябрдаги 
“Ўзбекистон Республикаси Фанлар академияси ташкил топганли-

гининг 80 йиллигига бағишланган юбилей тадбирларини ўтказишнинг 
ташкилий чора-тадбирлари тўғрисида”ги  қарорида белгилаб берил-
ган вазифаларни амалга ошириш мақсадида юртимизда катта амалий 
ишлар олиб борилмоқда. Мазкур тантаналарни республика ва халқаро 
миқиёсда нишонлаш арафасида турибмиз.

Илм-маърифатга юксак эътибор ке-
лажакка пойдевор қўйишнинг муҳим 
омилидир. Таълимга кўп нарса боғлиқ-
лигини ҳаётнинг ўзи кўрсатиб турибди. 
Дунёнинг илғор ва етук илмий муасса-
салари билан алоқаларни йўлга қўйиб, 
ҳамкорликда  иш юритаётган Ўзбекис-
тон Фанлар академиясининг фаолия-
ти кенг қамровлидир. Илмий тадқиқот 
институтлари, олий таълим муассасала-
рининг илмий фаолияти билан бир қа-
торда ишлаб чиқариш корхоналари ҳам 
бор. Инсон илм қадрини меҳнати ту-
файли англайди. Илм-маърифат давлат, 

жамият ва одамларга хизмат қилсагина 
аҳамият касб этади.

Давлатимиз раҳбарининг 2016 
йил 29 декабрдаги “Ўзбекистон Рес-
публикаси Фанлар академиясининг 
академиклари фаолиятини янада 
такомиллаштириш ва рағбатланти-
риш чора-тадбирлари тўғрисида”-
ги Фармонининг биринчи бандида 
“Ўзбекис тон Республикаси Фанлар 
академия си, Олий ва ўрта махсус таъ-
лим вазирлигининг 2017 йил 1 январ-
дан Ўзбекистон Республикаси Фанлар 
академиясининг ҳақиқий аъзолари-
ни Ўзбекистон Респуб ликаси Фанлар 
академияси Ҳайъати ва тегишли фан 
ихтисосликлари  бўйича фаолият кўр-
сатган ҳақиқий аъзоларининг тавсия-
сига асосан Ўзбекистон Республикаси 
Президенти томонидан тасдиқлани-
ши тартибини жорий этиш” ҳақидаги 
таклифи маъқулланиб, Ўзбекистон 
Рес публикаси Президентининг 2017 
йил 29 декабрдаги “Ўзбекистон Рес-
публикаси Фанлар академиясининг 
ҳақиқий аъзоларини тасдиқлаш 
тўғрисида”ги Фармонига мувофиқ, 
Ўзбекис тон Рес публикаси Фанлар 
академия сининг ҳақиқий аъзолигига 

фанлар бўйича: физика-математика 
(7та),  кимё (4та), биология (3та), тех-
ника (3та), қиш лоқ  хўжалиги (1та), 
тарих (2та), иқтисодиёт (2та), фило-
логия (2та), юридик (1та), педагоги-
ка(1та), тиббиёт (6та), санъатшунос-
лик (1та) – жами 32 нафар олимимиз 
академиянинг ҳақиқий аъзоси этиб 
тасдиқланди. Илм-маърифат аҳли ва 
халқимиз буни самимий қабул қилди.

Юртимиз азалдан илм-маърифат 
мас кани, дунё илм соҳиблари назари-
даги ўлка. Фаннинг тараққиёт томир-
лари кенг илдиз отиб, Шарқ ва Ғарб-
ни лол қолдирган Юсуф Хос Ҳожиб, 
Маҳмуд Кошғарий, Абу Райҳон Беру-
ний, Ибн Сино, Ал-Розий, Ал-Хораз-
мий, Ат-Термизий, Аҳмад Фарғоний,  
Алишер Навоий, Камолиддин Беҳзод, 
Заҳириддин Муҳаммад Бобур сингари 
ватандошларимиз жаҳон илм хазина-
сига муносиб улуш қўшгани ҳеч кимга 
сир эмас.

Марказий Осиё ҳудудида бир 
маҳаллар гуллаб-яшнаган улкан 
илм-маърифат, аждодларимиз мероси 
ўз қадр-қимматини Янги Ўзбекистон 
шароитида қайтадан топиб, илмга қи-
зиқиш қайта уйғонгани ўз натижала-
рини бера бошлади. Минтақамизда 
математика, геомет рия, география, 
астрономия, кимё, физика, тиббиёт, 
тарих, адабиёт ва бошқа соҳалар Би-
ринчи ва Иккинчи Ренессанс даврла-
рида беқиёс ривожланган. Қадим юр-
тимиз билан Рум, Юнонистон, Шом, 
Ироқ, Бағдод, Ҳиндистон ўртасида 
илмий-маърифий, маданий алоқалар 
мунтазам йўлга қўйилган. Буюк бобо-
миз Мирзо Улуғбек расадхонаси ҳамон  
жаҳон халқи ва илм-маърифат  аҳли-
нинг ҳамда илмсевар ихлосмандлар-

нинг диққат-эътиборини тортиб кела-
ди. Баъзан хаёлимдан илмпарвар, улуғ 
шоир Фурқатнинг: “Кимки, илм-фан-
дан хабардор бўлса, уни халқ қадрлай-
ди ва ҳурмат қилади. Жаҳон илм-фан 
нурлари билан ёруғ бўлади. Кўнгил 
билим билан соф бўлади. Кимнинг қў-
лида шамчироқ бўлса, унинг йўли қо-
ронғида ҳам хатарли бўлмайди”, деган 
сўзлари ўтади. Ҳа, бу ҳақ гап экани бу-
гунги кунда 80 йиллигини нишонлаёт-
ган Фанлар академияси мисолида ҳам 
ўз тасдиғини топмоқда.

Ўзбекистон ҳудудининг турли жой-
ларидаги расадхона, обсерватория, илм 
муассасаларида илм-маърифат йўнали-
шида олиб борилаётган ишлар кўлами 
бугунги кунда жуда кенгайиб кетга-
нини кўриш мумкин. Йиллар ортидан 
йиллар ўтиб, илм-маърифат соҳасида 
илмий тадқиқот муассасалари тармоғи 
ва илмий марказлари шаклланди. Ил-
мий мутахассисларнинг сони кўпайиб 
бормоқда. Одамларнинг илм-маърифат-
га қизиқиши кучайиши билан олимлар 
масъ улияти ҳам ошиб бориши давр 
тақозосидир.

Академия ташкил этилишига на-
зар ташланса, ўша пайтларда респуб-
ликада илмий тадқиқот ишлари 
бўйича масъулият ягона ташкилот-
га бирлаштирилиши ҳамда муво-
фиқлаштирилиши зарур эди. Буни 
инобатга олиб, 1932 йил респуб ликада 
Фан қўмитаси таъсис этилди. Орадан 
саккиз йил ўтиб, 1940 йилда собиқ ит-
тифоқ Фан қўмитаси Ўзбекис тон фи-
лиали ташкил қилинди. Ўзбекистон 
Рес публикасининг илмий тадқиқот 
маркази вужудга келтирилди. 

Ўзбекистон Республикаси Туркий давлатлар ташки-
лотига расман аъзо бўлиб кирганидан бери мамлакати-
мизнинг туркий дунё билан дўстлик ва ҳамкорлик алоқа-
лари барча соҳаларда жадал ривожланиб бормоқда. 
Хусусан, бундай ижобий ўзгаришлар маданий-гумани-
тар йўналишлар, адабиёт ва санъат жабҳасида фаол тус 
олаётгани, айниқса, эътиборлидир. 

Бу жараёнда туркий оламнинг ЮНЕСКОси, дея эъти-
роф этиладиган халқаро ТУРКСОЙ ташкилоти билан бир-
галикда муҳим ижодий лойиҳалар амалга оширилмоқда. 
Ушбу нуфузли тузилма ташаббуси ва ҳомийли-
гида Ўзбекистоннинг қадимий тарихи ва бой ма-
данияти, мумтоз ва замонавий адабиётига доир 
бир қанча китоб ва альбомлар, рисолалар нашр 
этилиб, аъзо мамлакатлар жамоатчилиги ўртаси-
да кенг тарғиб қилинмоқда. 

Бу ҳақда гапирганда, ТУРКСОЙ томонидан 
Алишер Навоий, Ғафур Ғулом, Саид Аҳмад, 
Муҳаммад Юсуф, Назар Эшонқул каби ўзбек 
ижодкорларининг китоблари турк тилига таржи-
ма қилиниб, кенг китобхонлар оммасига тақдим 
этилганини таъкидлаш лозим. 

Мана шундай эзгу ишларнинг давоми сифатида яқинда 
ТУРКСОЙ ҳомийлигида Анқара шаҳридаги “Анкамат мат-
баачилик” нашриёти томонидан таниқли ёзувчи Хайриддин 
Султоннинг “Sen ne kadar tatlisin, ey aci hayat!” (“Бунчалар 
ширинсан, эй аччиқ ҳаёт!”) китоби турк ва ўзбек тилларида 
(тадқиқот ва таржима тарзида) чоп этилди. 

Адибнинг турли йиллардаги ижод намуналаридан са-
ралаб тузилган ушбу тўпламни ўзбек адабиётининг би-
лимдони ва жонкуяри, Анқарадаги Ҳожи Байрам Вели 
университети доценти, филология фанлари доктори 
Вели Саваш Йелок турк тилига маҳорат билан таржима 
қилган. Ҳозирга қадар унинг таржимасида Ўзбекистон 
Қаҳрамони, халқ шоири Эркин Воҳидовнинг “Танланган 
асарлар”и, “Айни боғнинг гуллари, айни боғнинг булбул-
лари” номли икки жилддан иборат ўзбек ҳикоялари анто-
логияси каби китоблар нашр этилган. 

Тўпламни адабиётшунос Шаҳноза Бурҳониддинова 
нашрга тайёрлаган.

Китобдан адибнинг “Чайладаги тўрт эркак”, “Дунё-
нинг сири”, “Бунчалар ширинсан, эй аччиқ ҳаёт!”, “Бир 
оқшом”, “Ё, Жамшид!”, “Раъно гулининг суви”, “Йўқ-
чилик ва тўқчилик”, “Ғуломгардиш”, “Уч юз олтмиш 
тўрт кун”, “Икки карра қаҳрамон”, “Отабекнинг жано-
заси”, “Биринчи миллион”, “Миллатчининг жазоси”, 
“Валижон касал бўлди”, “Байрут хотираси”, “Камбағал-
ликни қисқартириш дастурига қандай ҳисса қўшганим” 
сингари йигирмага яқин ҳикояси ва “Саодат соҳили” 
қиссаси ўрин олган. 

Китобга сўзбоши ёзган ТУРКСОЙ ташки-
лоти Бош котиби, Қирғизистон халқ ёзувчиси 
Султон Раев таъкидлаганидек, туркий тилларда 
сўзлашадиган халқлар ва мамлакатлар ўртасида 
дўстона алоқалар ўрнатиш, уларнинг маънавий 
бирлигини таъминлаш, муштарак қадриятла-
римизни асраб-авайлаш ва ривожлантириш, 
қардош халқларимиз адабиёти, маданиятини 
тарғиб қилишда бу каби китоблар ўзига хос маъ-
навий кўприк вазифасини ўтайди. 

Тўпламда, шунингдек, Вели Саваш Йелок 
қаламига мансуб “Мураккаб тақдирларнинг маҳоратли 
талқини” (“Хайриддин Султоннинг ҳикоя ва қиссалари 
ҳақида”) номли таҳлилий мақола ҳам эълон қилинган.

“Ёзувчининг деярли барча асарларида миллийлик 
тамойилига мустаҳкам содиқлик борлигини кўриш 
мумкин. Унинг қисса ва ҳикояларида намоён бўлади-
ган адабий маҳорат замонавий ўзбек адабиётининг 
бугунги кунимизга хос қирраларини яққол ифода эта 
олгани билан ҳам эътиборга сазовордир. Бу асарларда 
яқин қардошларимиз бўлган ўзбеклар ҳаёти, уларнинг 
маънавий дунёси, орзу-интилишлари, ўй-фикрлари, 
машаққатли умр йўлларидаги зафар ва мағлубиятлар, 
шодлик ва аламлар, мураккаб тақдирларнинг маҳорат-
ли бадиий талқинини кўришимиз мумкин. Бу эса адиб 
ижодининг юксак адабий-эстетик ва тарбиявий аҳами-
ятга эга эканидан далолат беради”, деб таъкидлайди 
муаллиф. 

Элмурод НИШОНОВ

ТУРКСОЙ тақдим этади
Yangi kitob

ИЛМ-ФАН ЖАМИЯТГА НУР, ЗИЁ ТАРАТАДИИЛМ-ФАН ЖАМИЯТГА НУР, ЗИЁ ТАРАТАДИ

Йиғилишда Туркий давлатлар 
ташкилоти Бош котиби Кубаничбек 
Омуралиев, Ўзбекистон мусулмон-
лари идораси раиси, муфтий Шайх 
Нуриддин Холиқназар ҳазратла-
ри, Кавказ мусулмонлари идораси 
раиси, шайхул ислом Оллоҳшукур 
Пошшозода, Туркия диёнат ишла-
ри бошқармаси раи си, доктор Али 
Эрбош, Қозоғистон мусулмонлари 
диний идораси раиси, бош муф-
тий Наврўзбай ҳожи Тағанули, 

Қирғизистон мусулмонлари диний 
бошқармаси Уламолар кенгаши 
раиси Абдиманап Масалиев ҳамда 
Туркманистон муфтийси Ялкап 
Ходжагулиев, шунингдек, туркий 
давлатлар уламолари, диний соҳа 
вакиллари иштирок этди.

– Дунёда 200 миллиондан ор-
тиқ аҳолини қамраб олган Туркий 
давлатлар ҳамкорлиги тобора ри-
вожланиб бормоқда, – деди Ўз-
бекистон мусулмонлари идораси 

раиси, муфтий Шайх Нуриддин 
домла Холиқназаров. – Ҳадиси 
шарифларда мўминларнинг ўзаро 
меҳр-оқибати хусусидаги қиммат-
ли фикрлар алоҳида келтирилган. 
Туркий давлатлар ўртасидаги ҳам-
корликни мустаҳкамлаш бўйи-
ча дадил қадамлар қўйилмоқда. 
Айни пайтда диний идоралар ўр-
тасидаги ҳамкорлик тобора мус-
таҳкамланиб бормоқда. Ушбу 
ҳамкорлик натижаси ўлароқ, бир 
қатор ишлар, ибратли ташаббус-
лар, эзгу саъй-ҳаракатлар амалга 
оширилмоқда.

– Мазкур тадбирни қўллаб-қув-
ватлагани учун Ўзбекистон Рес-
публикаси Президенти Шавкат 
Мирзиёевга миннатдорлик билди-
раман, – деди Кавказ мусулмонла-
ри идораси раиси, шайхулислом 
Оллоҳшукур Пошшозода. – Бизни 
узвий алоқалар, умумий қадри-
ятлар бирлаштиради. Ўзбекис тон 
диёридан етишиб чиққан Имом 
Бухорий, Имом ат-Термизий, Мо-
туридий каби буюк алломаларнинг 
мероси жаҳон цивилизациясига, 
Европада Уйғониш даврининг 
бош ланишига катта ҳисса қўшгани 
билан қадрлидир. Бугун бу анъа-
налар илмий-маърифий ривожла-
нишнинг янги босқичига чиқди. 
Мамлакатларимизнинг доно сиё-
сий раҳбарлари саъй-ҳаракатлари 
билан биродарлик, дўстлик алоқа-
лари тобора мустаҳкамланиб бор-
моқда. 

2

ТУРКИЙ ДУНЁНИНГ 
ТИНЧЛИГИНИ 
АСРАШ ЙЎЛИДА

Яқинда пойтахтимизда Туркий давлатлар ташкило-
ти мусулмон диний идоралари раҳбарлари кенгашининг 
IV йиғилиши бўлиб ўтди.

Оқил САЛИМОВ,
академик

Ҳар гал йил охирлай бошласа, ОАВ – газета-жур-
наллар мутасаддилари ўз нашрларига обуна миқдо-
рини кўпайтириш учун қатор ташкилот раҳбарла-
рига расмий хат билан мурожаат қилиш ташвишига 
тушиб қоладилар. Бу бежиз эмас. Муштарий-ўқув-
чиси газета-журналлар обрўсини кўтаради.

Сўнгги йилларда интернет тармоғи кенгай-
ди. Ҳар ким ўзи қизиққан каналга кириб, нимани 
хоҳласа шуни ўқияпти. Замон 
талабидан келиб чиққан ҳолда, 
интернет тармоқларининг ўр-
нини камситмаган ҳолда улар-
даги индивидуал қарашларни 
оммага етиб боргунча бир неча 
мутахассис нигоҳидан ўтадиган 
босма нашрларга тенглашти-
риш гумроҳлик билан баробар-
лигини ҳам эътироф этмай илож 
йўқ.

Янги чиққан газета  ё  жур-
налнинг ўзига яраша жозиба-
сини ҳис этиш ва этмаслик ҳам 
шахсий иш. Мен эса матбуот юзида мақолам чиқ-
маса, ҳаловат туя олмайман. Ижодкор дўстларим 
билан матбуот орқали “мулоқот” қиламан. Газета-
да чиқиш қилган таниш муаллифга телефон қилиб, 
таб риклаб қўйишга ошиқаман.

Яқинда ўнлаб йиллардан бери ўзим обуна бўлиб 
келадиган “Ўзбекистон адабиёти ва санъати”газета-
сига обуна бўлиш учун почтага кирсам, почта ходи-
ми мени таниб қолиб, тўсатдан:

– Ўзбекистонда неча нафар ёзувчилар уюшмаси 
аъзоси бор? – деб сўраб қолди.

Мен унинг нима учун бу саволни берганини 
фаҳмламай, кифт қисдим.

– Улар ҳаммаси “Ўзбекистон адабиёти ва санъ-
ати”газетасига мунтазам равишда обуна бўлиб бо-
ришса кераг-а? – дея яна савол ташлади у.

Мантиқан ўйлаб қараганда, унинг бу гапида 
жон бор эди. Чунки газета саҳифаларида йил да-
вомида давлатимиз раҳбари ва ҳукуматимизнинг 
адабиёт ҳақида қабул қилаётган муҳим қарор ва 
фармонлари, уюшма раҳбариятининг чиқишла-
ри, шоир-ёзувчиларнинг шеър ва ҳикоялари, янги 
чоп этилган китоблар ҳақида маълумотлар, адабий 
жараён ҳақида фикр-мулоҳазалар, адабий баҳслар 

мунтазам равишда бериб бо-
рилади. Аммо, баъзан бу ҳақда 
уюшма аъзоси бўлган таниш-
ларимдан сўрасам, улар елка 
қисиб, ўқимаганини айтади 
ёки интернетга газета қўйилса 
ўқиб оламан, дейди. Менимча, 
ўзини ҳурмат қилган ижодкор-
га бу ярашмайди.

Кўпчилик ижодий суҳбат-
ларда газеталарнинг савияси 
пасайиб кетганидан нолиша-
ди. Йўқ, газеталарнинг барча-
си ўз  юмушини бажармоқда. 

Модомики айрим нашрларнинг савияси тушиб 
кетган бўлса, унга муштарийларнинг ўзлари са-
бабчи деб ўйлайман. “ЎзАС” савиясини санъат-
шунослар, ёзувчи-шоирлар, филологлар  ва тил-а-
дабиёт фани ўқитувчилари кўтаришлари лозим. 
Мустақил мутолаа ўқувчининг саводхонлик да-
ражасини оширади, унга чексиз маънавий озуқа 
ҳадя этади. Мен ижодкор дўстларимни севимли 
газетамиз “Ўзбекистон адабиёти ва санъати”га-
зетаси обунасига  даъват этарканман, ижодий му-
лоқотимиз янги йилда ҳам давом этсин. Мен учун 
ҳар ҳафта бу газетани қўлимга олишим бир бай-
рамдир.

Абдураҳмон ПИРИМҚУЛОВ, 
филология фанлари доктори

Унинг тизимига гео логия, кимё, 
ботаника, сув хўжалиги муам-
молари  ва вақт ўтиб билан нер-
гетика, тил ва адабиёт, тарих ва 
археология инс титутлари, шунин-
гдек, тупроқшунослик, зоология, 
физика-математика секторлари, 
Тошкент астрономия расадхонаси, 
Қашқадарё вилоятидаги (Китоб 
кенг лик станцияси билан ҳамкор-
ликда) иқтисодий тадқиқотлар ва 
харитаграфия бюроси киритил-
ди. Респуб ликамизда 1943 йили 4 
ноябр да ЎзФАН асосида Ўзбекис-
тон Фанлар академияси (ЎзФА) 
ташкил килинди. Оғир йиллар бў-
лишига қарамай, илм-фанни риво-
жлантириш учун ҳукумат томони-
дан жиддий эътибор қаратилди.

Юртимизда математика мак-
табига асос солган олим Т.Н.Қо-
ри-Ниёзий Ўзбекистон Фанлар 
академияси раҳбарлигини бошлаб 
берди. Академиянинг илк йиғили-
шида Т.Н.Қори-Ниёзий президент-
ликка сайланди. Ўша даврнинг 
манбаларида қайд этилишича, ака-
демиянинг таркибида 11та ҳақиқий, 
18та мухбир,  учта фахрий аъзо 
бўлган. Шунинг дек, мавжуд 19та 
илмий тадқиқот институти,  23та 
илмий марказ, 11та музей ва 6та 
бош қа илмий  ташкилот ва муас-
сасаларда икки юз ўн нафар илмий 
ходим, шу жумладан, йигирма сак-
киз нафар фан доктори, саксон на-
фар фан номзоди илмий фаолият 
олиб борган.

Ўзбекистон Фанлар академияси 
илмий муассасалари тадқиқот тар-
моқлари бўйича асосан 5та бўлим 
бирлаштирилиб, мунтазам фаолият 
юритган. Булар: физика-математи-
ка фанлари;  механика ва бошқа-
риш жараёнлари;  информатика; 
кимё-технология ва ер тўғрисидаги 
фанлар; биология фанлари; ижти-
моий-гуманитар фанлари бўлимла-
ридан иборат бўлган. Шу жумладан, 
Ўзбекистон Фанлар академияси ти-
зими таркибида Қорақалпоғистон 
филиали фаолият кўрсатади. 1959 
йилдан бошлаб академия таркиби-
да 3та ишлаб чиқариш бирлашмаси, 
38та илмий тадқиқот муассасаси, 
шундан 34таси пойтахт Тошкент-
да бўлиб, марказий кутубхона, 6та 
лойиҳалаш ташкилоти, битта их-
сослашган хўжалик ҳисобидаги  
институт, 3та тажриба корхонаси 
ва “Фан” нашриёти  изчил фаоли-
ят юритган. Академия йил сайин   
ички имкониятлардан келиб чиқиб, 
тараққиёт сари одимлади. Мус та-
қилликка эришилган йилдан  бош-
лаб,  1991 йилги манбалар  бўйича 
Фанлар академия си таркибида 48 

нафар акдемик, 95 нафар мухбир 
аъзо ҳамда 4055 нафар илмий ходим  
(358 нафари фан  доктори, 2047 на-
фари фан номзоди) фаолият юрит-
ганини манбалар орқали биламиз. 
Фанлар академия сида  ўша даврда 
11та илмий  ва  битта илмий-омма-
боп журнал чоп этилган.   

Академия ташкил этилиши 
билан ўзимиздаги ва унинг чет 
эллари даги аъзолари, шунингдек, 
унинг таркибидаги илмий ходимлар 
ва соҳа мутахассислари бир жой-
га тўпландилар. Уларнинг олдига 
қўйилган аниқ мақсад ва вазифалар 
мамлакатимизда халқ ва қишлоқ 
хўжалиги, илм-маърифат, фан-тех-
ника йўналишига тааллуқли бўлган 
соҳаларда давлат сиёсатини амалга 
оширилишини ҳар жиҳатдан таъ-
минлашдан иборат эди.

Айниқса, давлат ва жамият та-
раққиётини ҳамда халқ фаровонли-
гини кўзлаб, соҳани олис истиқбол-
ли режалар бўйича фундаментал 
илмий тадқиқот ва етук техноло-
гиялар билан мустаҳкамлаш ҳамда 
ривожлантиришнинг устувор стра-
тегиясини аниқ белгилаб, амалий 
ишларни юритиш долзарб масала-
га айланди. Республикамизда халқ 
ва қишлоқ хўжалиги, чорвачилик, 
тиббиёт, маданият, энергетика ва 
автоматика, математика, химия, 
Ўрта Осиё геология ва минерал хом 
ашёси, ўрмон хўжалиги, деҳқон-
чилиги ва бошқа соҳаларга боғлиқ 
институтлар фаолияти йўлга қў йил-
ди. Ўша даврдан бошлаб халқ ва 
қишлоқ хўжалиги соҳалари ҳамда 
ишлаб чиқариш саноати фаолия-
тига муносабат ўзгариб, муаммо 
ва ечимларга илмий жиҳатдан ён-
дашишга киришилди. Академия 
ташкил қилиниб, орада ўтган йил-
лар мобайнида нафақат ўзимизда, 
балки жаҳон фан-техникасининг 
турли соҳаларида улкан ютуқларга 
эришган академик ва илм-маъри-
фат соҳибларимиз етишиб чиқди. 
Т.Н.Қори-Ниёзий, Т.А.Саримсоқов, 
Т.З.Зоҳидов, Ҳ.М.Абдуллаев, У.А. 
Орифов,  О.С.Содиқов, П.Қ.Ҳаби-
буллаев, М.С.Салоҳитдинов, Ш.Са-
лихов каби фидойи олимларимиз 
Фанлар академиясига етакчилик 
қилдилар. Ҳозирги кунда акаде-
мик Беҳзод Йўлдошев Ўзбекистон 
Республикаси Фанлар академияси 
Президенти лавозимида самарали 
фаолият олиб бормоқда.

Ўша даврдаги дунё тан ол-
ган олимларимизнинг ихтиро ва 
ишланмалари ҳозирги кунга қадар 
давлат ва жамиятга хизмат қилиб 
келаётгани ҳамамизга маълум. 

Уларнинг қаторида яна кўплаб ном-
ларни тилга олиш мумкин. Собиқ 
иттифоқ даврида ҳам Фанлар ака-
демияси қошида йирик илмий-ама-
лий ишлар амалга оширилгани ҳам 
сир эмас.

Ўзбекистон Республикаси Фан-
лар академияси академиклари, ака-
демия мухбир аъзолари фаолияти-
га эътибор берсак, уларнинг буюк 
хизматлари нафақат жамият, давлат 
ва халқ учун, қолаверса, инсоният 
учун фойдали илмий ишлар экани-
ни биламиз. Ўзбекистонлик Фанлар 
академиясининг аъзолари ҳозир-
гача 180 нафардан зиёд эканини 
манбалар тасдиқлайди. Ўзбекистон 
Фанлар академияси фидойилари 
ҳар бир даврда илм-фанга қўшган 
ҳиссалари билан жаҳон майдонида 
ўз мавқеига эга бўлганини дунё илм 
аҳлидан тортиб, илм қадрини била-
диган оддий инсонларгача эътироф 
этиб келганлар.

Собиқ иттифоқ даврида илм-
фан соҳасида ўзбек олимларининг 
ўзига хос нуфузи ва мавқеи дунёда 
сарбаланд эди. Уларнинг ҳар бири-
нинг номи жаҳон минбарларида ба-
ралла янграб турганини инкор этиб 
бўлмайди. Орадан йиллар ўтди.  
Ҳар бир республика ўз давлат мус-
тақиллигига эришди. Маълум му-
аммо ва инқирозлар юз берди. Бо-
шқа респуб ликаларда ҳам Фанлар 
академия лари инқироз ва қийин-
чиликларга дуч келди. Жумладан,  
бошқа соҳалар каби республикамиз 
Фанлар академиясида ҳам шундай 
ҳолат рўй берди. Бунинг олдини 
олиш учун кейинги йилларда дав-
латимиз раҳбари эътибори билан 
маълум чоралар кўрилиб, жиддий 
ишларга киришилди. Бугун ора-
мизда илм-фан соҳасида фаолият 
олиб бораётган академикларни 
ҳам дунё олимлари ҳурмат билан 
тан олиб келишмоқда. Академия 
таркибидаги илмий муассасалар 
ўша даврларда Қозоғис тон, Қирғи-
зистон, Туркманистон, Тожикис-
тон, Россия, Украина, Беларусь, 
Арманистон, Грузия, Озар байжон 
каби собиқ республикалар ва 
АҚШ, Япония, Германия, Англия, 
Франция каби хорижий давлатлар 
фанлар академия лари, таълим му-
ассасалари билан мунтазам илмий, 
техника йўналиш ларида ҳамкор-
лик қилиб келган. Айни пайт да 
Ўзбекистонда хорижий мамлакат-
лар билан халқаро илмий ҳамкор-
ликни ривожлантириш, халқаро 
миқёсда республикамиз илм-фани 
нуфузини юксалтириш учун ама-
лий ишлар қилинмоқда. Мамлака-

тимизда фидойилик билан меҳнат 
қилаётган олимлар ёш авлодга 
илм-маърифат, илму зиё тарқа-
тиб келмоқда. Акаде миклар С.Ис-
кандаров,  Ш.Аюбов, Р.Мўминов, 
С.Неъ матов, А.Аляви,   Т.Арипова, 
Ф.Иноятова, Н.Юсуп беков, С.Баҳ-
ромов, Қ.Аллаев, А.Мама  да лимов, 
Қ.Абдураҳ монов, А.Саъдул  лаев, 
А.Асқаров, С.Зайно бид динов, 
Б.Зари пов, А.Аъзамов, А.Саидов, 
Р.Жў раев, Ф.Назиров, Х.Игамбер-
диев, М.Мир саидов, А.Эгам бер-
диев, И.Абду  раҳ монов, С.Ғу ло мов, 
Р.Қур   бонов ва бош қа лар  нинг илм 
саҳ на сида ўз ўринлари бор.

Юртимизда турли соҳадаги илм 
соҳибларининг номларини ҳурмат 
билан эътироф этиш фахрлидир. 
Илм соҳиблари бўлган дўстларим 
билан гоҳида учрашиб, гоҳида 
телефон орқали суҳбатлашиб ту-
раман. Суҳбатимиз дунё ва юрти-
миздаги шиддатли ўзгаришлар, 
юксалиш босқичи, илм-маърифат, 
маданият ва бошқа мавзуларда ке-
чади. Бу академикларимиз илм-фан 
ривожини таъминлаб, инновацион 
жараёнларни ҳаётга татбиқ этиб, 
амалга оширилаётган  ислоҳот-
ларнинг теран маъно ва моҳияти-
ни, бугунги даврдаги илм-фан ва 
технология ютуқларини ёшларга 
етказишда муносиб хизмат қилиб 
келишмоқда.

Ўзбекистон Республикаси Пре-
зиденти Шавкат Мирзиёевнинг 
2016 йил 30 декабрда мамлакати-
миз илмий жамоатчилиги вакил-
лари билан учрашувидаги маъру-
засида фахр-ифтихор билан: “Мен 
доимо зиёли, олим, ижодкор ин-
сонлар билан суҳбатлашишга ин-
тиламан ва бундай мулоқотларни 
ҳамиша соғинаман. Нега десангиз, 
олимлик Аллоҳ нурини солган улуғ 
бир мартаба. Бу мартабадан жа-
миятнинг бутун вужудига нур, зиё 
таралади. Олимларнинг суҳбати-
дан инсон ўзига беқиёс маънавий 
бойлик олади, қалб кенгликларини, 
тафаккур теранлигини ҳис қилади”,  
деган пурмаъно сўзлари ҳар қандай 
кишини тўлқинлантириб юбориши 
табиий.

Юртбошимиз мазкур йиғилишда 
республика ижтимоий-иқтисодий 
ривожида илм-фаннинг беқиёс 
нуфузи  ғоят юксак ва аҳамият-
ли эканини таъкидлаб, бу борада 
ҳукумат биринчи навбатда Фан-
лар академия си ҳамда салоҳиятли 
олим ларга ишониб,  уларга тая-
ниши, фан ва ишлаб чиқаришда  
ҳамкор лик  нақадар зарурлигини  
қайд этиб ўтганди.   

Кейинги йилларда Янги Ўз-
бекистонда илм-фан соҳаларига 
кенг кўламли йўллар ва имконият 
эшиклари очиб берилди. Фанлар 
академияси қайта жонланди. Бу-
гун республикамизда математика, 
физика, астрономия, кимё, геогра-
фия, геология, биология, қишлоқ 
хўжалиги, тиббиёт, иқтисодиёт, 
фалсафа, педагогика ва психо-
логия, тарих, адабиётшунослик, 
тилшунослик, ҳуқуқшунослик, 
санъатшунослик сингари фанлар, 
шунингдек, истиқлол даври ада-
биёти қисқа давр ичида барча фан 
ва соҳалар қаторида ривожланиб 
бормоқда. Айниқса, фундаментал, 
амалий тадқиқотлар ва инноваци-
он ишланмалар, илмий лойиҳалар 
амалга оширилиб келинаётганига 
гувоҳи бўлиб турибмиз.

Фанлар академияси таркибида-
ги ташкилот, муассасалар илмий 
ишлаб чиқариш корхона, илмий 
текшириш муассасалари билан ҳам-
корликда иш олиб бориши самара-
ли натижаларга йўл очди. Шунинг-
дек, ёш тадқиқотчи ва олимларимиз 
халқаро илмий ҳамкорликдаги ло-
йи ҳа ларда фаол иштирок этиб, ул-
кан ютуқ ва натижага эришиш учун 
интилаётир. 

Президентимизнинг Фармони 
билан тасдиқланган Ўзбекистон 
Рес публикаси олий таълим тизими-
ни 2030 йилгача ривожлантириш 
концепцияси муҳим аҳамиятга мо-
лик. Унда таълим хизматлари тур-
ларини кўпайтириш ҳамда улар-
нинг сифат ва самардорлигини 
ошириш, таълимда инклюзив жа-
раёнларни ҳар жиҳатдан ривожлан-
тириш, адаптив технологияларни 
жорий қилиш каби масалалар ҳам 
назарда тутилган. Ўз навбатида, 
концепцияни амалга оширишнинг 
йиллик “Йўл хариталари”да муҳим 
кўрсаткичлар эътиборга олинган. 
Юртбошимиз ҳар бир нутқида 
таълим, илм-маърифат ва тарбия 
хусусида сўзлаганида, албатта, би-
ринчи галда сифат, самара ва нати-
жадорлик эътиборга олинади. Ҳар 
бир қилинган саъй-ҳаракатнинг 
натижаси, реал ютуғи, яъни сама-
раси сифатга боғлиқлигига урғу 
берилади.

Таълим сифатини ошириш 
Янги Ўзбекистон тараққиёти-
нинг ягона тўғри йўлидир. Ре-
спубликамизда таълим жамият, 
давлат ҳамда инсон капитали ре-
сурси тараққиётининг муҳим ва 
теран пойдевори ҳисобланади. 
Мамлакатимизда илм фидо йиси 
бўлган мураббий-ўқитувчилар, 

изланувчан олимлар, илм соҳиб-
лари келажакда илмий тадқиқот 
йўналишлари доирасида респуб-
ликамизда ўз билими ва малака-
сини ошириб, ҳаётий тажрибани 
қўлга киритади. 

Ўзбекистон Республикаси 
 Президентининг 2019 йил 30 
август даги “Ёшларни илм-фан 
соҳасига жалб этиш ва уларнинг 
ташаббус ларини қўллаб-қувват-
лаш тизимини такомиллаштириш 
чора-тадбирлари тўғрисида”, 2023 
йил 3 июлдаги “Маъмурий ис-
лоҳотлар доирасида олий таълим, 
фан ва инновациялар соҳасида дав-
лат бош қарувини самарали ташкил 
қилиш чора-тадбирлари тўғриси-
да”ги қарорлари билан Олий таъ-
лим, фан ва инновациялар вазир-
лиги ҳузурида Ёшлар академияси 
фаолият юрита бошлагани улкан 
манзиллар сари йўл очади. Ёшлар 
академиясига ўзларининг инно-
вацион лойи ҳалари ва ғояларига 
эга иқтидорли ёшлар ва талаба-
лар, 40 ёшгача бўлган олимлар 
ва тадбиркорлар жамоа шаклида 
танлов асосида қабул қилинади. 
Ёшлар академияси платформалари 
“Ғоялар генераторлари”– Ёшлар 
академиясининг асосий йўналиш-
ларига тегишли бўлган маълум 
бир муаммонинг ечимига қаратил-
ган инновацион ғояга эга жамоа-
лар платформаси ҳисобланади. 
“Стартаплар”, “Бизнес вакилла-
ри”, “Бўлажак академиклар” шулар 
жумласидандир. Шу ўринда айтиш 
жоизки, салоҳияти етук ёшлар ака-
демия аъзолигига қабул қилиниши 
ўрнатилган тартиб ва қоидаларга 
асос ланиб амалга оширилади.

Янги Ўзбекистонда Учин-
чи Ренессанс пойдеворини яра-
тиш замонавий ишлаб чиқариш 
ва илм-фан ҳамда технологиялар 
яратиш, рақобатбардош, сифатли 
маҳсулотлар  ишлаб чиқаришни 
ривожлантириш билан бевосита 
боғлиқ. Бу олимларимиздан катта 
масъулият талаб этади. Инсон-
ни изланиш, меҳнат қилиш янги 
манзилларга чорлайди. Барча 
муас са саларга босқичма-босқич 
янги технология кириб келиши 
тараққиётнинг миллий юксали-
шидан дарак бермоқда. Эски ти-
зимни даврнинг шиддатли оқими 
инкор этишини ҳаётнинг ўзи кўр-
сатди. Янги илмий ишлар порлоқ 
келажакка фақат ундаб қолмай, 
фаровон яшаш учун муҳим омил 
бўлиши  шубҳасиздир.

                                 
Мамадали ЭРОНОВ ёзиб олди. 

Анжуманда давлатлар ўртасида-
ги кўп томонлама ўзаро ҳамкорлик 
алоқаларини янада ривожлантириш, 
диний идоралар ўртасидаги муно-
сабатларни мустаҳкамлаш, шунинг 
билан бирга, кўп асрлик миллий ва 
диний анъаналаримизни кенг тарғиб 
этиш, “Жаҳолатга қарши – маъри-
фат” ғояси асосида экстремизм, ра-
дикализмга қарши курашиш, исло-
мофобияга муросасиз бўлиш каби 
масалаларга алоҳида эътибор қа-
ратилди.

Бундан ташқари, диний идо-
ралар раҳбарлари биргаликда за-
монавий фатволар ишлаб чиқиш, 
уларни ҳаётга кенг татбиқ этиш 
ва бугунги кунда мусулмон уммати 
учун муҳим бўлган масалалар юза-
сидан ўзаро фикр алмашдилар.

Куннинг иккинчи ярмида Тур-
кий давлатлар ташкилоти мусулмон 
диний идоралари раҳбарлари йиғи-
лишига ҳамоҳанг равишда Туркий 
давлатлар уламолари  I  форуми ўт-
казилди.

Форумда ақида ва калом илми ри-
вожига беқиёс ҳисса қўшган Имом 
Мотуридий ва унинг издош лари бўл-
ган алломаларнинг улкан илмий, ди-
ний ва маънавий меросини ўрганиш, 
Ислом динининг инсонпарварлик 
моҳияти, маърифий-маданий роли 
ва ривожланиш йўналишлари ҳамда 
“Жаҳолатга қарши маърифат” ғояси 

асосида динимизнинг илм-маъри-
фат, пок лик, тинчлик-осойишталик, 
та раққиёт ва бунёдкорликка чақи-
рувчи ғояларини халққа, айниқса, 
ёшларга етказиш, мутаассиблик, 
экстремизмнинг мақсадлари, ғоя вий 
негизлари, замонавий кўринишлари, 
фаолият услубларини ўрганиб, улар-
га қарши курашишнинг илмий-маъ-
рифий асослари ишлаб чиқилаётгани 
ва амалиётга кенг жорий этилаётга-
ни хусусида сўз борди.

– Бу форум Мотуридий мероси 
ҳақида тўла маълумот олиш им-
конини беради, – деди Кавказ му-
сулмонлари диний идораси раиси 
ўринбосари Гамар хоним Жавадли. 
– Марказий Осиёдаги lХ асрда илм-
фан, маърифат, таълимга оид жа-
раёнлар бу ҳудуднинг дунё тамад-
дунига бешик бўлишида, жаҳонда 
“Мусулмон Ренессанси” деб ном 
қозонишида асосий омилдир. Имом 
Мотуридийнинг шуҳрати баланд 
бўлса-да, манбаларда унинг ҳаёти 
ҳақидаги маълумотлар жуда кам. 
Шунга қарамай, унинг таълимоти 
Ислом динининг маърифатпарвар 
ва эзгу ғояларини очиб бергани би-
лан қадрлидир.

Халқаро миқёсдаги кенг қамровли 
тадбир иштирокчилари кейинги кун 
Бухорода Мир Араб мадрасасининг 
500 йиллигига бағишланган “Боқий 
Бухоронинг ислом цивилизацияси-
даги ўрни” мавзусидаги халқаро ан-
жуманда ҳам қатнашдилар. Нуфузли 
тадбирда Халқаро мусулмон уламо-
лар кенгаши ва Абу Даби Тинчлик 
форумининг уламолари, Ўзбекис тон, 
Миср, Озарбайжон, Россия, Қозоғис-
тон, Тожикистон, Туркманистон син-

гари мамлакатлар муфтийлари, 
исломшунос тадқиқотчи ва диний 
соҳа вакиллари, жумладан, Мир 
Араб мадрасаси битирувчилари 
иштирок этди.

Туркий давлатлар ташкилоти 
мусулмон диний ташкилотлари 

раҳбарлари иштирокида икки кун 
давом этган тадбирлар туркий дунё-
нинг диний идоралари ўртасидаги 
алоқаларини мустаҳкамлаш, глобал 
муаммоларга биргаликда ечим топиш 
ва Ислом дини софлигини асраш бо-
расидаги имкониятларни бирлашти-
ришда муҳим аҳамият касб этди.

Тадбирлар мамлакатларимиз ва 
минтақадаги cоф динимизга нис-
батан хуружларни бартараф этишда 
ўзаро ҳамкорликдаги саъй- ҳара-
катлар самарадорлигини ошириш 
имконини берадиган сермаҳсул фикр 
алмашувлар ҳамда янги таклиф ва 
ташаббусларга бой бўлди.

Ўз мухбиримиз

ТУРКИЙ ДУНЁНИНГ 
ТИНЧЛИГИНИ 
АСРАШ ЙЎЛИДА

Boshlanishi 1- sahifada

Бу гал хизмат сафари анча чў-
зилиб кетди. Уйдагиларни шундай 
соғиндимки, иложи бўлса, улар 
олдига ҳозироқ учиб борақолсам, 
дейман. Вагон деразасидан поён-
сиз далаларга, қир-адирларга боқар 
эканман, аллақандай куч мени 
“тезроқ-тезроқ”, деб олдга ундаёт-
гандай бўларди.

Уйга кечқурун кириб келсам, 
Муҳаббат Санобарни эндигина боғ-
чадан олиб, кечки овқатга уннаётган 
экан. Мен томон пилдираб талпинган 
Санобарни даст кўтариб, дўмбоққи-
на юзларидан ўпиб олдим, жингалак 
сочларини силаб эркалатдим...

Уйда ҳеч нарса ўзгармабди.
Аммо... аммо столим устидаги 

ваза тўла тупроқ ва кўм-кўк арча 
шохчасига кўзим тушиши билан 
яна ярам янгиланди. Бошим айла-
ниб, бир зум анқайиб туриб қол-
дим. Юзларим оқариб, лабларим 
титрий бош лаган бўлса керак, бун-
дан қўрқиб кетган рафиқам:

– Раҳимжон ака, нима бўлди 
сизга, бетобмисиз, – деб мени ди-
ванга ўтқазди. – Йўлда анча чар-
чагансиз, бирпас дам олинг, ҳозир 
аччиқ чой қилиб бераман, ўтиб ке-
тади.

Муҳаббат шундай деди-да, ош-
хонага чиқиб кетди. Диванда чў-
зилганимча шипга қараб ётар экан-
ман ҳеч нарса, ҳатто Санобарнинг 
бидиллаши ҳам қулоғимга кирмас 
эди. Вазадаги тупроқ ва арча шох-
часи билан боғлиқ воқеа кўз ол-
димдан кино тасмасидай бир-бир 
ўтарди.

* * *
Дадамни армияга чақирганлари-

да мен эндигина беш ёшга тўлган 
эдим. Уни бир гуруҳ хоразмлик йи-
гитлар билан пароходга чиқарганла-
рида ойимнинг Амударё бўйида юм-
юм йиғлагани эсимда.

Дадам немис фашист босқинчи-
лари билан бўлган шиддатли жанг-
ларда Мосвадан Прагагача бўлган 
шонли йўлни босиб ўтган. Аммо... 
аммо мен буни ҳар гал ҳаяжонсиз 
эслай олмайман.

Томоғимга бир нарса тиқилган-
дай бўлиб, этим жунжикади. Кўз 
олдим қоронғилашиб, бошим ай-
ланади. Чунки ойим номига келган 
қора хатда шу сатрлар битилган эди: 
“Сизнинг эрингиз Жуманиёз Кари-
мов Прага учун бўлган жангларда 
қаҳрамонларча ҳалок бўлди”.

Шундан сўнг ойимнинг қандай 
аҳволга тушганини айтиб ўтирмай-

ÑÅÍÈÍÃ ÊÑÅÍÈÍÃ Ê¤¤ÇËÀÐÈÍÃÄÀÍ ÈÁÎÐÀÒ ÄÓÍ¨ÇËÀÐÈÍÃÄÀÍ ÈÁÎÐÀÒ ÄÓÍ¨
Муҳиддин АБДУСАМАД

           * * *
Мен одам эмасман,
мен сўзман,
ҳамма ўқий билар бу сўзни.

Мабодо қийналса ўқишга
ҳақорат қилишар пайдар-пай.

Дунёда ҳеч ким йўқ
ва йўқ ҳеч нима,
фақатгина сўзлар бор
ёруғ дунёда.

Кўриб турганингиз
дарахт, одам ҳам,
ҳатто чумоли ҳам
оддийгина сўз.

Демак, мен одамман,
одам – сўз.

ШАМОЛ
Ҳовлиққанча кириб келар хонага,
Ўзимдай безовта, ўзимдай дилгир.
Стол устидаги қоғоз уюмин
Сочқилаб-сочқилаб кўради бир-бир.

У ёнга борару бу ёнга келар,
Ўзимдай шу тўртта деворга сиғмас.
Китобларни бир-бир варақлаб кўрар,
Лекин биттаси ҳам кўнглига ёқмас.

Ҳовлиққанча чиқиб кетар хонадан…

КЎЗЛАРИНГ 
ХАКИДА 

БИТИКЛАР
                      I
Сенинг кўзларингсиз умрим бемаъни,
Билмайман ҳаётим кунмикан, тун ё?
Мен қайга бораман кўзингдан бошқа,
Сенинг кўзларингдан иборат дунё.

                     II
Катта гуноҳ қилгани учун,
Куйгани-чун сени бир кўриб,
Кўчаларда тентираб зор-зор
Саболардан изингни сўриб,

Юргани-чун тинмай сиғиниб,
Ҳам борингга, ҳамда йўғингга,
Сургун қилай кўзларимни, кел,
Қоп-қоронғи қорачиғингга.

                     III
Айлангандай ер узра ой, ер
Айлангандай шамс теграсида,
Айланаман тиним билмайин
Қорачиғинг чегарасида.

Айланаман қорачиғингда
Мен ўзимни тополмай туриб.
Топишимга ёрдам бергали,
Оппоқ тонглар келар бостириб.

                     IV
Кўзларингдан олишар ибрат
Бутун олам, жамики борлиқ:
Кўзларингдай чақнайди қуёш,
Кўзёшингдай ёғади ёмғир.

Кўзларингда эрур мужассам
Бутун олам тортиш қонуни.
Йўқса, билмам, айланармидим
Атрофингда бунчалар, жоним.

                      V
Энди билдим кимлигимни мен,
Энди билдим ҳақиқий ўрним.
Кўзларингга термулиб туриб,
Илдиз отиб кетганим кўрдим.

           ХАЯЖОН
Сенга атаб олган гулларни
Учрашганда бермайман сенга,
Қўлимга ёпишиб қолади гуллар...
Қўлимга ёпишиб қолади...
Қўлимга ёпишиб...
Қўлимга...

Сенга атай тузган сўзларни
Учрашганда айтмайман сенга,
Тилимга ёпишиб қолади сўзлар...
Тилимга ёпишиб қолади...
Тилимга ёпишиб...
Тилимга...

Хаёл билан қайтаман ортга,
Хаёл билан қайтаман аста,
Дилимга ёпишиб қолади исминг...
Дилимга ёпишиб қолади...
Дилимга ёпишиб...
Дилимга...

           * * *
Тошлар ёғаяпти,
ёшлар оқаяпти...
...юрагимга ғилоф тикиб бер...

Кипригимга қўниб турган қор –
қайиради дилимни,
айиради дилимни...
...юрагимга ғилоф тикиб бер...

Чўнтагим йиртиғидай
сўкилади умр,
тўкилади умр
чўнтагим йиртиғидан....
...юрагимга ғилоф тикиб бер...
Кўзимда ўт олар ўтинчим –
сен ҳам,
мен ҳам ўткинчи...
...юрагимга ғилоф тикиб бер...

           * * *
Чумолилар наздида
сен ҳам битта дарахтсан
янтоқ.

Менинг қўлим кўкка етмайди,
бироқ
менинг қўлим етган жой
чумоли наздида осмондир,
билсанг.

Менинг қўлим кўкка етмайди
янтоқ.

           * * *
Сени кўрсам,
ўтган кунлар ҳиди
урилади димоққа.

Қочиб кетаман
сендан қочгандай
қочиб ўзимдан.

Дунё тор,
беркина олмайман
ҳар ерда сен бор

Ҳар нарсада мени 
таъқиб этасан
сен тош, сен дарахт, сен одам.

Ҳар кимда яшайсан
сени эслатади
кўзлари, қошлари, сочлари.

Мени тинч қўй,
таъқибингни бас қил,
қайтариб бер ўзимни.

Мен ҳам энди
одамдай яшай.

           * * *
Сенинг юзларингга
Термулган сайин
Тойиб кетаверар
Нигоҳим.

Кипригингга осилиб турибман
Ё ҳаёт, ё мамот.

Юзларингга термулган сайин
Ўзимни бахтиёр сезаман.

Бироқ,
Мени қўрқитади
Гул юзингдаги
Суқланиб қараган нигоҳлар чиқиб...

ОВУТИШ
Қизим Хадичага

Баъзида уйғониб қолару виждон
Шартта тўсар ёлғоннинг йўлин
Ва бўғизга тиқилар ҳақиқат

Hikoya

Чўчима қизим
Йўтал тутиб турар 
баъзан одамни

Эшитилиб қолганда ҳақ сўз
мудраган виждоннинг овози
Тасдиқлаб юборар бехосдан

Чўчима қизим
Баъзан акса уриб 
туради одам

СОЧМАЛАР
Учиб кетмоқчи бўлади дарахт,
япроқларин қанот деб ўйлаб,
чангалини ботириб ерга.

           * * *
Болаликни эслар онимда
битта юлдуз кўзини қисди
худди эски қадрдонимдай

           * * *
Эртакдаги калава мисол
менга йўл кўрсатиб борар йўл.
Кетаяпман йўлнинг измида.

           * * *
Нигоҳим – нигоҳинг тўқнашди.
Юмма, кўзингни юмма,
зулмат қопламасин дунёни.

           * * *
Юрагим кўзларинг қаролиғича,
Орамиз икки кўз аролиғича,
Қачон учратамиз бир-биримизни?

           * * *
Сенинг кўзларингга қарамоқ ўлим.
Менинг эса тинмай аксига олиб,
ўйнашгим келади шу ўлим билан.

Yoshlar ijodi

Кутилмаганда қаршисида девор пайдо 
бўлди. 

Деворнинг ғиштлари кўчага ётқизилган 
тупроқ билан бир хил эди, шунинг учун 
пайқамади. Йўл гўё тик кўтарилиб, унинг 
олдини тўсиб чиққандай эди. 

Девор хийла баланд, ундан ошиб, боши 
берк кўчанинг нариги тарафига ўтиб бўл-
масди. 

У ҳайрон бўлиб, анча вақт жойида ту-
риб қолди. 

Ортга қайтсаммикин, деб ўйлади, аммо бунинг иложи йўқ. Чунки узоқ 
йўлни босиб ўтиб қўйган. Бунинг устига, бу кўчага аниқ мақсад билан кир-
ган, мабодо мақсадига эришолмай ортга қайтиб кетадиган бўлса, одамлар 
нима дейди? 

Йўлнинг охиригача боришга кучи етмабди-да, демай-
дими? Дейди! 

Йўқ, шу деворнинг тагида ўлса ўладики, ортга қайт-
майди. Қарори қатъий. У энди нима қилиши кераклиги 

ҳақида ўйлай бошлади. 
Бир кун ўйлади, бир ҳафта ўйлади, эҳтимол, бир ойлар чамаси вақтини 

ўйлаб, ҳеч нима қилмай ўтказгандир. Вақтини аниқ айтиб бўлмасди, зеро, 
унинг учун вақт тушунчаси ўз маънисини йўқотиб, чексизликка сингиб кет-
ган эди. 

Энди уни ҳисоблашнинг, тақсимлашнинг ҳожати йўқ эди. Ахир, бир ўзинг-
га тегишли бўлган нарсани бўлишдан, ҳисоблашдан маъни йўқ-ку! Шундай 
эмасми? 

У кимдир шу кўчага киришини, баланд девор остида ёлғиз ўзи ўтиргани-
ни кўриб, юпатишини, қучоқлаб, кўз ёшларини артишини, қўрққанларини 
гапириб берганда тинглашини истади. Ўша кимнидир узоқ кутди. 

Ҳеч ким келмади. 
У ўйлаб, сиқилиб, кутиб, ўзига эрмак ҳам топди. Кичкина бир чўпни 

олиб, девор ғиштлари орасини чуқалай бошлади. Бироздан кейин ғиштлар-
нинг орасидан бир уюм тупроқ тўкилиб тушди. У англадики, бу ғиштлар 
мўрт, деворни бузишнинг иложи бор. У чўпни кафтида маҳкам сиқиб ушлаб, 
катта куч ва иштиёқ билан ишини давом эттирди. Бир неча соат астойдил 
уринишлардан сўнг биринчи ғиштни жойи дан кўчириб олди. 

Унинг ўша пайтдаги ҳолатини сўз билан ифодалаб бўлмасди. Телбага ўх-
шарди, чангга беланган қўлидаги ғиштни боши узра кўтарганча қийқириб 
куларди. Атрофида унинг ишига қойил қоладиган, мақтайдиган одам йўқ, 
аммо шунга қарамай, у гўё олқиш олаётгандай мамнун эди. 

Бироздан сўнг шашти сўнди. Ҳатто бироз ранжиди ҳам. Барибир, гоҳ 
умидсиз, гоҳ хурсанд – қуроқ кайфиятда девордан ғиштларни кўчириб ола 
бошлади. 

У ишидан ички қониқишни ҳис қилар эди. Девор ораларида митти, чи-
ройли гуллар униб чиққан экан, у деворни бузаётиб гулларни томири билан 
кўчириб олди. Жарроҳ беморининг ичак-чавоғини қорнидан чиқариб, обдaн 
томоша қилганидай у ҳам томирларини диққат билан кўздан кечирди. Сўнг 
йўл четига экиб қўйди. 

Бир ёмғир ёғиб, янги ўтқазилган гулларнинг жонига оро кирди. У ёмғир-
га юзини тутганча девор остида узала тушиб ётди. Ўша пайтда ўзини жуда 
бахтли ҳис қилди. Ёзнинг қуёшли кунларида девор соясида ўтирар, соя су-
рилган сари у ҳам сояга  қараб силжир, шундай жазирамада жон сақларди.

У фасллар алмашаётганини ҳаво ҳарорати, деворда гуллар, ўтлар униши, 
қуриши, девор соясининг қисқариб боришига қараб белгиларди. 

Бир куни эса, унинг уринишлари битта ғиштнинг кўчанинг нарига та-
рафига тушиши билан якунланди. Ғишт ерга тушганда жаранглаган овоз 
эшитилди. Бу жуда узоқ кутилган садо эди. Қалин девордан тешик очилиб, 
кўчанинг нариги тарафини кўриш мумкин бўлди.  

Унинг бутун вужуди кўзга айланиб тўртбурчак тешикдан қаради. Нариги 
томонда нима бор?

У томонда деворнинг айнан ўзи яшаётган тарафидагига ўхшаш кўчани, 
осмонни, у ёқдан-бу ёққа тинмай ўтаётган машиналар ва одамларни кўрди. 
Шу пайтгача нималарни кўриб, билиб яшаган бўлса, улардан бошқа  ҳеч ни-
мага кўзи тушмади. 

Hikoya

Моҳира ЭШПЎЛАТОВА ман. Лекин у ўзини йўқотиб қўйма-
ди. Отамнинг йўқлигини билдирмай 
далада ишлади, укам ва мени ин-
жилтирмади...

Кўпдан бери қилиб юрган орзуим 
ниҳоят ушаладиган бўлди. Яқинда 
бир гуруҳ сайёҳлар билан Чехосло-
вакияга боришимни эшитиб, хур-
сандлигимдан ўзимни қўярга жой 
тополмай қолдим. Ахир, мен отам 
юрган йўллардан бориб, у қон  тўк-
кан шаҳар ва қишлоқларни ўз кўзим 
билан кўришга муяссар бўламан. 
Ким билади дейсиз, балки отамнинг 
қабрини ҳам топиб оларман. Кетиш 

олдидан ойим ҳалигача асраб қўйган 
ўша машъум хатни менга тутқазиб: 
“Отанг қабрини албатта изла, зора 
топарсан, болам”, дегани қулоғим 
остида жаранглаб кетди.

* * *
Москва – Прага поезди Чехосло-

вакия пойтахтига кечқурун етиб 
келди. Эрталаб бизга шаҳарнинг энг 
гўзал жойларини, тарихий ёдгор-
ликларини кўрсатишди. Экскурсия 
раҳбаримиз тушдан кейин Прага 
учун бўлган  жанг ларда жонларини 
қурбон қилган мард жангчилар дафн 
қилинган “Ольшан” қабристонини 
зиёрат қилажагимизни айтганда, 
менда яна умид учқунлари порлаб 
кетди. Вақт сира ўтмас, юрагим ни-
магадир талпинар, ўртоқларимнинг 
сўзи қулоғимга кирмас эди.

“Ольшан” қабристони мен та-
саввур қилганимдан бутунлай 

бошқача экан. Катта боғ ичига 
ўрнашган бўлиб, ер қор билан қо-
планганига қарамай, кўм-кўк майса-
лар орасида қўйилган қабртошлари 
ёнидан ариқларда зилол сув оқиб 
турибди. Боғ доимо одамлар билан 
гавжум.

Бироқ менинг вужудимни та-
моман бошқа нарса чулғаб олган. 
Наҳотки... наҳотки топа олмасам 
отамнинг қабрини! Ахир, у шу 
шаҳарда ҳалок бўлган-ку. Қабр тош-
лари орасида кезар эканман, кўзим 
олазарак бўлиб, чор-атрофга терми-
ламан.

Бутун истакларим пучга чиқиб, 
бўшашиб кетдим. Руҳан эзилиб 
қабрис тонни тарк этишга чоғлана-
ётган эдимки, бехосдан бутазор ора-
сидаги мармар тошга ўйиб ёзилган 
“Гвардия чи сержант Жуманиёз Ка-
римов 1917 – 1945 йиллар”, деган 
сўзларга кўзим тушаркан, худди ток 
ургандек сапчиб тушдим ва қабр 
устига отилдим. Отам қабрини қу-
чоқлаб хўнграб йиғлаб юбордим. 

– Отам, менинг отажоним! 
Йиғи аралаш юрагимдан отилиб 
чиққан сўзларни эшитган ўртоқла-
рим бир зумда атрофимни қуршаб 
олишди. Шу зайл қанча ўтирганим-
ни билмайман. Фарзандлик меҳри 
туғён урган юрагимнинг бир парча-
си шу ерда қоладигандай қабристон-
ни тарк эта олмасдим.

Шу-шу кўзларимга тўтиё бир 
сиқим тупроқ ва арча шохчаси со-
линган чиройли ваза столимни безаб 
туради.

Ахийри, отам қабридан бир 
сиқим тупроқ ва қабр устида энга-
шиб ўсган арча дарахтидан кичкина 
шохча синдириб олдим...

Қўзи ДАВЛАТ

ТЎТИЁ ТУПРОҚ

Adabiy-badiiy nashrlar

Мумтоз адабиётимиз тарихи-
да Алишер Навоийдан сўнг кўп 
ва хўп ижод қилган Муҳаммад-
ризо Огаҳий ҳаёти ва ижодини 
тадқиқ қилиш Тошкент давлат 
шарқшунослик университети 
зиммасига юкланган. Универ-
ситетда Огаҳий адабий мероси-
ни илмий ўрганиш билан бирга 
у ҳақда ёзилган асарларга  ҳам 
эътибор қаратилаётир. Универ-
ситет томонидан адабиётшу-
нос олим, профессор Адҳамбек 
Алимбековнинг “Бадиий адаби-

ётда Огаҳий образи” рисоласи-
нинг чоп этилиши бунинг ёрқин 
мисолидир. 

Китобда Огаҳий  ҳақида ёзил-
ган бадиий асарлар ҳақида фикр 
юритилади. Тарихий шахслар 
образини бадиий адабиётда ёри-
тишнинг мураккабликлари бор. 
Айниқса, у ижодкор бўлса. Та-
рихий фактларни бузмаган ҳолда 
шоир образини бутун маҳобати 
билан тасвирлаш ёзувчидан теран 
билим ва малака талаб қилади. 
Муаллиф А.Алимбеков шунга эъ-

тибор қилган ҳолда, Огаҳий ҳақидаги асарлар-
га муносабат билдиради. Таниқли адиб Эркин 
Самандарнинг “Қуюн излари ёхуд Огаҳий”, 
Комил Авазнинг “Огаҳий” романлари, Қурбон 
Муҳаммадризонинг “Огаҳий” драмаси, Комил 
Авазнинг “Огаҳий”  мусиқий достони, Комил 
Хоразмийнинг “Огаҳий” достонлари таҳлилга 
тортилган. 

Рисоланинг Огаҳий таваллудига 214йил тў-
лиши арафасида чоп этилиши шоир мухлислари 
учун муносиб туҳфа бўлди десак адашмаймиз.

Гулбону АРИПОВА,
Тошкент шаҳри, Юнусобод туманидаги 

17- ихтисослашган мактабнинг ўзбек тили 
ва адабиёти ўқитувчиси

БАДИИЙ АДАБИЁТДА ОГАҲИЙ ОБРАЗИ 

ДЕВОР

– Зулфия ая, Сиз  шоирнинг 
синглиси, у билан бир оилада 
ўсиб улғайган инсонсиз. Яна бир 
ҳақиқат шуки, буюк шоирлар-
нинг камолотида оналарининг 
хизматлари каттадир. Шу ўринда 
волидангиз билан боғлиқ хотира-
ларни ёдга олсак...

– Биз кўп фарзандли оилада 
улғайдик. Болалигимизда бугунги-
дек шароитлар бўлмаган. Битта ке-
росинли чироғимиз бўларди, онам 
уни дарс қилганимизда ёруғлик 
тушиб турсин деб уйнинг ўртаси-
га илиб қўярди. Яна хонтахта ўр-
нида сандалимиз бор эди, биз шу 
сандал атрофида жам бўлиб, дарс 
қилардик. Онам эса, чироқ ёруғида 
тикиш тикарди. Абдулла акам ма-
тематика фанини адабиёт фанидай 
яхши биларди, дарс қилишимизга 
ёрдамлашарди. Шу пайт расм чи-
зиб ўтирсам, онам танбеҳ берарди: 
“Ўқи, ўқишдан фойда. Расм билан 
вақтингни ўтказма”, дерди. Тикиш 
қил, ямоқ яма, демасди. 

Уйимиздаги уч қаторли китоб 
жавонини яхши эслайман. Жавон 
турли китоблар билан тўла эди. 
Мен у ердан “Гулливернинг сар-
гузаштлари”ни олиб ўқирдим, ака-
ларим адабиёт, тарихга оид китоб-
ларни мутолаа қилишарди. Китоб 
ўқишда гап кўплигини ўшанда анг-
лаганман. Акаларимизнинг бири 
Самарқандда, яна бири Бухорода, 
бошқаси Тошкентда ўқиди. Аб-
дулла акам ҳам пойтахтда ўқиди. 
Иқтидорли эди. Кўп шеър ёд би-
ларди ва шеърлар айтиб юрарди. 
Акамнинг менга меҳри бўлакча 
эди. Қаерга борса, ўзи билан олиб 
борарди. Онамнинг ёлғиз акаси 
бўлган, шунинг учун бўлса керак, 
ўғилларига алоҳида меҳр кўрса-
тарди. Улар бирон ерга кетса, бош 

кийимларини сандиққа авайлаб 
солиб қўярди. “Оёқ остида турма-
син, келганида кияди”, дерди. Ака-
ларимнинг табиати ҳар хил эди. 
Бири гўштни, биттаси ширгурунч-
ни, бошқаси қовурилган тухумни 
яхши кўрарди. Онам уларнинг ин-
жиқликларини кўтарарди. Бошқа 
таом егиси келган фарзанди учун 
иккинчи ўчоқни ёқиб, овқат пи-
ширган пайтлари ҳам кўп бўларди. 
Ҳеч қачон урушмаган, қарғамаган. 
Буларнинг бари фарзандларини 
яхши кўрганидан.

– Онангиздан қайси фазилат-
лар ўзингизга кўчган, деб ўйлай-
сиз?

– Меҳмондўстлиги ва меҳри-
бонлиги... Болаларимга нимадир 
бўлса, ҳаловатимни йўқотаман. 
Акаларимга бир нима бўлса, жо-
йим да ўтиролмайман. Ҳозир акала-
римнинг болалари бор. Мен уларга, 
улар менга интилади. “Момомиз, 
онамиз, отамиз ўтиб кетишди. 
Отамнинг қони бор сизда. Келинг, 
биз билан яшанг, амма”, дейишади. 
Биздаги жигарчилик, меҳр-оқибат 
фазилатлари онамдан ўтган бўлса 
керак, деб ўйлайман. 

– Волидангизнинг ўгитларини 
эслай оласизми?

– Онам ўзганинг ҳақига хиёнат 
қилмасликни бизга кўп уқтирган... 

– Юрагингизга чуқур ўрна-
шиб қолган воқеаларни гапириб 
берсангиз.

– Онам 54 ёшида бу ёруғ олам 
билан видолашди. Вафотидан ол-
дин бетоб бўлиб, ётиб қолди. Мен 
ҳам бордим. Шунда бир гап айтди: 
“Мени эслаганда, пулсиз бозорим 
дегин мени, сувсиз гулзорим дегин 
мени...”, деди. Ўшанда тушунмаган-
дим унинг гапларига. Пулсиз бозо-
рим дегани – онам менинг камимни 
пулсиз тўлдиргани, нимагаки эҳтиё-
жим бўлса, уни пулсиз бажарганига 
ишора экан. Сувсиз гулзорим дега-
ни – онамнинг ўгити билан сувдан 
қуруқликда юрган каби беташвиш 
ўта оламан. Онамнинг шу гапла-
ри бир умр хотирамда муҳрланиб 
қолди. Онамнинг бирон марта “ўл” 
деган сўзини эшитмаганман. Ака-у-
калар гап талашиб қолиб, уришсак 
ҳам муаммоларимизни оқиллик 
билан ҳал этарди. Урмасди, беҳу-
да жаҳл қилмасди. Фарзанд ларини 
аярди мудом.

Бир куни отам билан онам син-
гилларимга қор куратди. Шунда 
қизлар аччиқланиб: “Бу бизнинг 
ишимиз эмас-ку, ўғилларингизга 
куратсангиз бўлмайдими?”, дея эъ-
тироз билдиришган. Онам ўғиллар 
тўрт ёқда ўқиётганини, кун келиб 
олим бўлишини айтиб, сингилла-
римга чалғимасликни тайинлаган 
экан. Акаларим эса, фақат таътил 
пайтида келишарди, улар келганда 
бутун қишлоқ уйимизга йиғилар-
ди. Абдулла акам бир ўзи келмасди, 
кўпинча ўзи билан ёзувчи Шукур 

Холмирзаев, хоразмлик журналист 
Солижон Қодиров ва яна санъат-
кор дўстлари билан келарди. Меҳ-
монлар ҳафталаб  қолиб кетарди. 
Отам-онам қарши бўлмаган, ак-
синча, меҳмонни яхши кўришарди. 
Меҳмон деса жонини берарди. 

Ота-онам жуда меҳрибон, 
фақир-фуқароларни аяйдиган одам 
эдилар.

Бизнинг болалигимиз урушдан 
кейинги пайтларга тўғри келган. 
Кун кечириш оғир эди. Абдулла 
акам айтиб берган гаплар қулоғин-
гизга чалинган бўлса керак. Отам 
раис бўлган. Уруш йиллари. Нон-
га, буғдойга назорат қаттиқ бўлган. 
Ҳатто буғдой ўриб-йиққанларга 
ҳам бир ҳовуч буғдой берилмаган. 
Даладан ўриб йиғилган ғалла хир-
монида ишлаган одамлар калишла-
рига кириб қолган буғдойнигина 
уйига олиб кетишган. Отам улар-
га: “Эртага каттароқ калиш ки йиб 
келинглар”, дер экан. Каттароқ 
калишнинг ичига кўпроқ буғдой 
кириб қолади, уйига олиб бориб, 
болаларига нон ёпиб беради, де-
ган-да. 

Бир куни кимлардир етти яшар 
болани кўчага ташлаб кетибди. 
Ота-онам шу болага меҳр берди. 
Боқди, катта қилди. Ўқитди, уйлан-
тирди. Улар болалар уйидан қочган 
яна бир болани ҳам боқиб олишди. 
Онам шуларни оқ ювиб, оқ таради. 
Бировнинг боласи, демади. Ҳов-
лимиз тўла одам бўларди, шунча 
кишига тандир-тандир ноп ёпарди 
онам. Жуда заҳматкаш, иродали аёл 
эди. 

Онамнинг вафоти Абдулла акам-
нинг юрагида жуда чуқур из қол-
дирди. Онамга бағишлаб “Онажон” 
деган шеър ёзиб, бутун дунёни 
йиғлатди.

Неча кунки йўқ оромим
Келолмайман ҳушимга.
Онажоним кечалари
Кириб чиқар тушимга.
Қўлларида оқ елпуғич
Ой нурида ялтирар.
Онажоним имлаб мени
Қошларига чақирар.
Келтирарлар гоҳо бешик
Кўзларида ҳаяжон.
Ётар пайтинг бўлди-ку дер,
Кела қол, дер, болажон.
Қайларгадир югураман,
Фиғонимдан чиқар дуд.
Йиғлама, деб қўлларимга
Тутқазарлар сўнг тобут.
Тонгда руҳсиз кўз очаман,
Қовурилар танда жон.
Онажоним, бундай қилма,
Бундай қилма, онажон...

Ўша шеър ёзилгандан буён бу-
тун Ўзбекистон халқи уни қўлдан 
қўймай ўқиб юради. Мана энди 
акам ҳам чин дунёга, онажоним-
нинг ёнига кетди. Илоё, охиратлари 
обод бўлсин!

Отам тўқсондан ошиб вафот 
этди. Умрида дори ичмаган, оғир 
бўлиб ётиб қолмаган. Умрида са-
наторийга бормаган. Касал бўлмай, 
олма арчиб ўтирган жойида омона-
тини топширди. 

– Акангизни эслаганда, кўнг-
лингиздан қандай кечинмалар 
ўтади? 

– Акамни кўп эслайман. Баъзан 
тушларимга киради. Китобларини 
ўқиб ўтирсам, қўлини елкамга қўй-
гандек туюлаверади. Кўзларимга 
беихтиёр ёш қуюлиб келади. Бола-
лигим, ундан кейинги ҳаёт бир-бир 
кўз олдимдан ўтаверади. Ўша қай-
тиб келмас лаҳзалар, йиллар алами 
юрагимни ўртайверади. 

Қайсидир куни Абдулла акам 
яна тушимга кирибди. Гап йўқ, сўз 
йўқ, шундоқ қараб турибди. Боши-
да узун қалпоқ, нигоҳлари хотир-
жам. Ис қилдим, Қуръон тиловат 
қилдим. Уни тушимда кўрганим 
ҳам қалбимга бироз таскин беради. 
Ўлим ҳақ, қўлимиздан нимаям ке-
ларди? Умр оқар сув каби ўтаяпти. 
Чунки ўзим ҳам қаридим. Менга 
яқинларимдан хотира қолди, холос. 
Акамнинг шеърлари қалбимга ҳа-
ловат бағишлайди...

 Мадинабону 
МУҲАММАДРИЗОЕВА 

суҳбатлашди.

Мутафаккир шоир ҳазрат Алишер Навоий шеъри-
яти жанр хилма-хиллиги жиҳатидан ҳам ўзига хос. 
Улардан бири сифатида қитъа жанри шоир ижодида 
алоҳида ўринга эга. Навоийнинг пурмаъно фикрлари, 
ҳаётий-фалсафий қарашлари қитъаларида кўпроқ ва 
ёрқинроқ намоён бўлган. Зеро, “қитъа” сўзи тилимиз-
га араб тилидан ўзлашган бўлиб, “парча, қисм, бўлак” 
маъноларини англатади. Унинг кўплиги “муқаттаот”-
дир. 

Маълумки, қитъа жанри бошқа шеърий жанрлар-
дан ўзига хос хусусиятлари билан ажралиб туради. Бу 
фарқлар ҳам шаклга, ҳам мазмунга оид. Уларни ихчам 
тарзда шундай кўрсатиш мумкин: шаклий фарқ, авва-
ло, қофияланишида; одатда, қитъалар 
аб, вб, дб тарзида қофияланади. Ҳажм 
жиҳатдан ками икки, кўпи ўн беш 
байтгача бўлиши мумкин.

Мазмун жиҳатдан эса, қитъанинг 
анча қамрови кенг, унда ижтимо-
ий-сиёсий, ахлоқий-таълимий, фал-
сафий масалалар ҳам кенг ёритилиши 
мумкин. Мумтоз шоирларимиз ғазал, 
рубоий, туюқ, қасида ва бошқа жанр-
лардаги асарларини фақат илҳом ёки 
ҳис-туйғулар, фикрлар асосида эмас, 
балки замонасининг адабий меъёр-
лари, “темир” қонунларига бўйсуниб 
яратишган. Қитъа жанри қонун-қо-
идалар, шаклий чекловлардан озод 
жанр сифатида ижодкорни эркинлик, 
зоҳирийдан кўра ботиний туйғулар, 
ғоялар салмоқдорлиги билан таъмин-
лай олади. Шунинг учун ҳам Наво-
ийнинг фалсафий қарашлари, умумбашарий ғоялари 
кўпроқ унинг қитъаларида акс этган. Қитъалар сони 
жиҳатдан ҳам салмоқли: “Хазойин ул-маоний”да 503 
байтдан иборат 210 қитъа, “Девони Фоний”да 72та. 
Шунингдек, “Муншаот”, “Ҳолоти Паҳлавон Муҳам-
мад”, “Хамсат ул-мутаҳаййирин”, “Маҳбуб ул-қулуб” 
каби асарларида ҳам Навоий ўзининг ижтимоий-си-
ёсий, ахлоқий, фалсафий қарашларини қитъаларда 
ифодалаган.

Қуйида шоирнинг ҳикматга тўла қитъаларидан би-
рини таҳлил қилиб, фикр билдиришга уриниб кўра-
миз. “Ғаройиб ус-сиғар” девонида 12-рақамда “Сўз-
га қулоқ солмоқ-у оғиз очмамоқ, гавҳарни териб, ўз 
гавҳарин сочмамоқ” сарлавҳаси билан келган қитъа 
Навоийнинг ахлоқий-фалсафий қарашлари ифодалан-
ган асарларидан биридир.

Қулоқда асра гаронмоя сўзнию фикр эт,
Ки дурсиз ўлса, не бўлғусидур садаф ҳоли.
Сўзунгни доғи кўнгул ичра асрағилким, ҳайф,
Ким уйла дуржни гуҳардин этгасен холи.
Бу даржу икки садафни тўла дур этганга,
Зиҳи улувви гуҳар, балки гавҳари олий.

Мазкур уч байтли қитъа анъанавий аб, вб, дб тар-
зида қофияланган, қофиядош сўзлар “ҳоли”, “холи”, 
“олий”. Дастлабки икки байтдаги мутлақ қофия наму-
наси сифатидаги “ҳоли” ва “холи” сўзлари шаклдош-
лик хусусиятига ҳам эгаки, улар шеърда ўзига хос 
оҳангдошликни таъминлаган. 

Қитъа мазмуни эътиборга молик: Шарқ адабиёти-
да сўз одоби энг кўп ёритилган мавзулардан биридир. 
Хусусан, ўзбек мумтоз адабиётининг илк  сара фалса-
фий-дидактик асарларидан бўлмиш “Қутадғу билиг” 
(Юсуф Хос Ҳожиб) ва “Ҳибат ул-ҳақойиқ”да (Аҳмад 
Югнакий) сўз одоби, ёлғон сўзлаш оқибати, ортиқча 
сўз кулфати, кам гапириш фазилати, сир сақлаш зий-
нати ҳақида пурмаъно қарашлар, ҳикматли иборалар-
ни кузатамиз. Навоий ҳам мазкур қитъасида шарқ, му-
сулмон олами ахлоқининг энг муҳим фазилатларидан 
икки хислат: бири – яхши сўзга қулоқ солиш ва уни 
асраб-авайлаш, яъни амал қилиш, иккинчиси, камгап-
лик, беҳуда сўзлар истеъмолидан тийилиш, ортиқча 
сўзлардан ўзни асраш, яъни кўп гапирмаслик ҳақида 
сўз юритади.

Дастлабки байтдаёқ Навоий китобхонни фикр-
лашга, хулосани ўзи чиқаришига ундайди. Биринчи 
мисрада ажойиб фикр ўртага ташланади: гаронмоя 
– қимматли сўзни қулоқда асра – бу асосий фикр; 
навбатдаги мис рада адиб бевосита китобхонни 
фикр лашга, тафаккурга чорлайди. Шунчаки ўхша-
тиш – ташбеҳ орқали ҳам ғояни ифодалаш мумкин 
эди, лекин Навоий мавжуд конкрет предметлар, 
яъни “садаф ва дур” мисолини келтириб, ўқувчи ўз 

тафаккурида теран маъноли сўзнинг қадр-қиммати-
ни ўзи англаб етишини хоҳлайди. Дурсиз садафнинг 
ҳолати қандай бўлишини кўз олдига келтириб, унинг 
ҳолати қандай кечиши ҳақида фикрга чорлайди. Дур 
қимматбаҳо тошлардан бири, лекин кўриниши, чи-
ройининг ўзига хослиги билан бошқа тош лар дан 
ажралиб туради. Айни пайтда, у садаф ичида, яши-
рин ҳолатда бўлиши, денгиз тубидан олиниши, ноёб-
лиги билан адабиётда кўплаб ташбеҳларнинг юзага 
келишига омил бўлган. Садафнинг қиммати унинг 
ичида дур борлигидан, инсон ҳам агар эзгу фикр, 
эзгу сўзларни маҳкам тутса, дури бор садафдай қадр 
топади, демоқчи шоир. Инсон руҳиятан эзгуликдан 

кўра ёмонликка кўпроқ таъсирчан. 
 Навоий ҳам мана шу руҳий ҳолатни 
яхши англаган ҳолда, дурсиз садаф-
ни мисол келтириб, ўз фикрининг 
маъно кучини оширишни мақсад 
қилгани сезилиб туради.

Иккинчи байтда  энди бошқа бир 
“гуҳар” – қимматбаҳо тош ҳақи-
да гап кетади. Бу инсондаги кўнгил 
сўзи, қалбидаги яширин сирларидир. 
Навоий яна фикр тақдим этиб, унинг 
оқибати қай ҳолатда кечишини, хуло-
са қилишни китобхонга қолдиради. 
Aсосий фикр “сўзунгни доғи кўн-
гул ичра асрағилким” – кўнглингда 
сўзингни яширин тут, чунки ундай 
гавҳар – сўзни, дурж – кўнгил(қути-
си)дан чиқариш ҳайф. Бу ўринда ҳам 
ажойиб ўхшатишлар гувоҳи бўла-
миз: инсон кўнгли – дурж (жавоҳир, 

қимматбаҳо тошлар қутиси), сир, кўнгил гапи  эса қу-
тичадаги гавҳар мисоли. Бунда ҳам олдинги байтдаги 
маъно такрори бор, гавҳарсиз бўш қутича билан дур-
сиз садаф қиммати тенг, иккиси ҳам қадрсиздир.

Қитъанинг учинчи, сўнгги байтида Навоий ўқув-
чига ўз хулосасини,  энг чиройли хотимани тақдим 
қилади. Бу дуржу икки садаф – бири қулоқ, иккин-
чиси кўнгил ва уларни дурлар билан тўлдирган ин-
сон –  эзгу сўзларни қулоғида маҳкам тутган ҳамда ўз 
сирларини, кўнгил сўзларини қалбида асраганга улуғ, 
қимматбаҳо гавҳар, балки ундан ҳам  энг олий гавҳар 
мукофоти борлиги ҳақида хушхабар беради. Хулоса-
даги “гавҳари олий” ўқувчига мавҳумроқ туюлса-да, 
унинг замирида ортиқча сўзларни гапирмаслик,  эзгу 
панд-ўгитларни ҳамиша ёдда тутиш билан  эришила-
диган хотиржамлик, кўнгил осойишталиги,  эзгулик-
ни тушунишимиз мумкин. 

Алишер Навоий даҳосининг нақадар буюклиги-
ни яққол намоён этадиган бу каби қитъалари – нодир 
дурдоналар бугун ҳам замондошларимиз қалбидан 
чуқур жой олиши лозим. Биздан талаб этиладигани 
фақат ҳаракат: мутолаа, мутолаа, мутолаа.

                                                                       
Азиза ҲАСАНОВА, 

Тошкент давлат шарқшунослик университети 
магистранти 

Yaxshilar yodi

Ўзбек адабиёти ва маданияти ривожига улкан ҳисса қўшган ар-
доқли шоир, Давлат мадҳияси муаллифи, Ўзбекистон Қаҳра-

мони, Ўзбекистон халқ шоири Абдулла Ориповнинг 79 ёшли синг-
лиси Зулфия ая Орипова билан суҳбатимиз шоирнинг болалик дав-
ри, онаси ҳақида. 

ТУШЛАРИМГА КИРАР 
АБДУЛЛА АКАМ

Navoiyni anglash

“СЎЗУНГНИ ДО£И КЎНГУЛ 
ИЧРА АСРА£ИЛКИМ”

Талабалар орасида алоҳида иқтидор 
соҳиб лари оз эмас. Улардаги шундай фа-
зилатнинг тўла бўй кўрсатиши учун эса, 
уларга тўғри йўналиш берилиши жоиз. Бу 
қобилият эгасининг тезроқ юзага чиқи-
ши – ўзини кўрсата олиши учун асосий 
омиллардан биридир. Назаримда, Тош-
кент давлат шарқшунослик университети 
“Мумтоз манбашунослик” таълим йўнали-
ши 1-босқич магистранти Азиза Ҳасанова 
ҳам шундай талабалар сирасидан. Унда 
бадиий адабиётни, сўз сеҳрини ҳис қилиш 
туйғуси яхши шаклланган. Муҳими, у ўз 
фикр- мулоҳазаларини ифодалашда содда ва 
равон ифода усулини топишга астойдил ҳа-

ракат қилмоқда. 
Унинг мумтоз 
адаби ётга, хусусан, Алишер Навоий лирик 
мероси намуналарига қизиқиши, онгли ва 
жиддий муносабатида ҳам кенг ва теран 
мушоҳада, нозик кузатиш самаралари кўзга 
ташланади. Таҳлил ва талқинларидаги янги 
ва яхши ифодалар эса, илмий топилдиқлар-
нинг умидбахш куртаклари сифатида қа-
бул қилиниши мумкин. Унга бу йўлда омад 
ёр бўлишини тилайман. 

Боқижон ТЎХЛИЕВ, 
Тошкент давлат шарқшунослик университети 

профессори, филология фанлари доктори

ÌÌàíãó ëàμçààíãó ëàμçà

Суратда: Чингиз Айтматов, Одил Ёқубов  ва Муҳтор Шохонов



SAN’AT, MADANIYAT 52023-yil 1-dekabr №47 (4758)2023-yil 1-dekabr №47 (4758)O‘ZBEKISTON ADABIYOTI VA SAN’ATI

Ko‘rgazma zallarida

“Ҳикмат” сўзининг маъноси Қуръон тафсир-
ларида “собитқадамлик”, “сўз ва амал бирлиги” 
сифатида талқин қилинади. Ҳикмат Аллоҳнинг 
лашкари бўлиб, Яратган у орқали авлиёлар қал-
бига қувват бағишлайди. 

Хожа Аҳмад Яссавий шеърий пандномалари-
ни “ҳикмат” деб номлаган. “Девони ҳикмат”да 
“сўз”, “нуқта”, “илҳом” сўзлари ҳикмат маъно-
сида қўлланган. 

Бисмиллоҳ, деб баён айлай ҳикмат айтиб,
Толибларға дурру  гуҳар сочтим мано.
Яссавиёна услуб ва руҳда ёзилган шеърлари-

ни шоирлар анъанага мувофиқ иш тутиб, “ҳик-
мат” деб номлайдилар. 

Навоий “Бадоеъ ул-бидоя” девонида ҳикмат-
нинг маъно-моҳиятига яқин келувчи “насиҳато-
ро” ва “маъвизатос” байтлар ҳақида тўхталиб 
ўтади.

...Бу насойиҳ аҳли ҳикматлар била,  
Юз туман панду насиҳатлар била.

Навоий асарларида “ҳикмат” калимаси  аҳли 
ҳикмат, ҳикмат илги, ҳикмат суйи, ҳикмат қала-
ми, ҳикматжў, ҳикматпеша, ҳикмат вирди, ҳик-
матойин, ҳикматомиз, ҳикмати илоҳий, ҳикмат-
маоб, ҳикматосо, ҳикмат тариқи, ҳикматпазир 
каби шакл ва шамойилларда қўлланган.

Бода тутким, аҳли ҳикмат 
чарх бемеҳр эрканин

Жом даври хатлари бирла 
мубарҳан қилдилар. 

“Наводир ун-ниҳоя” девонида Навоий Аллоҳ-
нинг Ҳикматини қуёшга менгзаб, қуёшни  ҳеч 
бир яратиқ беркита олмаганидек, Унинг Ҳикма-
тига ҳеч бир нарса халал бера олмайди, дейди.

Зиҳи ниҳоятинг охир келиб абад, аввал,
Вале хабар бера олмай бидоятингға азал. 

Не қудратинг хайлиға қилиб тазалзул паст,
Не ҳикматинг қуёшиға бериб завол халал.
Зеро, бунинг тасдиғини биз Қуръони ка-

римда кўрамиз: “Субҳонакало ъилма лано илла 
ма алламтано иннака анта-л-алим ул-ҳаким” 
(Улуғ зот, биз учун бошқа илм йўқ, сен ҳақиқий 
илм ва ҳикмат эгасидурсен. “Бақара” сураси, 32-
оят). Навоий буни яна бир бор таъкидлар экан, 
пиёланинг гардишига боқилса, бошланиши ва 
охири топилмаганидек, ишқ сиррини шу қадар 
яширин этганки, унга бугунгача ва бундан кейин 
ҳам ҳеч ким том маънода ета олмаганига ишора 
қилади ва Аллоҳни “Ҳакими Азал” – “Азалдан 
мавжуд Ҳикмат соҳиби” деб атайди. 

Кетур пиёлаки, ишқ сиррини ҳакими азал
Анингдек айлади мубҳамки, 

айта олмасмен. 
“Фарҳод ва Ширин”да шоир Суқротни ақл 

ва ҳикматда беназир бир хирадманд сифатида 
талқин қилади:

Қилиб ҳикмат хирад Суқротиқисми, 
Ясаб жон ганжига пайкар тилисми. 
Навоий яна шу достонда Меҳинбону ва Ши-

рин томонидан Фарҳодга атаб ҳозирланган зиё-
фат базмида ўнта ҳусн ва ақлда тенгсиз комила 
қизларнинг ҳар бирини муайян соҳада баркамол 
ҳунар эгалари эканини таърифлаб, улардан Па-
ризод исмли дилором айнан ҳикмат фанида яго-
налигини таъкидлайди:

Бири тарихда сўз айлаб фасона, 
Бири ҳикмат фани ичра ягона.

“Лайли ва Мажнун” достонида эса, Луқмони 
ҳакимдан баҳс этиб, эл орасида машҳур “Ҳик-
мат айтурға яхшироқ Луқмон” иборасини кел-
тириш орқали унинг бу соҳада ниҳоятда барка-
моллигини урғулайди:

Ёр ўпуб деди дардманди замон,
“Ҳикмат айтурға яхшироқ Луқмон”.
Навоий, бошқа бир ривоятга кўра, Тенгри 

 таоло Луқмонни нубувват ва ҳикмат орасида 
мухбир (хабарчи) қилди ва “... ҳар тақдир била 
“Валақадотайно луқмонал-ҳикмата” (“Аниқки, 
Биз Луқмонга ҳикмат ато этдик...” оятини Луқ-
мон ҳақида нозил бўлган, дейди. Асарда уни 
шундай тасвирлайди: “Бўла олурки, бовужу-
ди нубувват ҳикмат дағи анга насиб бўлмиш 
бўлғай”.

“Маҳбуб ул-қулуб” асарининг 21-танбеҳи-
да шоир ҳикмат ва ақл билан иш тутиш инсон 
даражасини юксалтирганини Луқмони ҳаким 
мисолида таъкидлаб ўтади: “Луқмонки, бир қул 

эрди, ҳикмат ва нубувват била фарқин кўкка ет-
курди”.

Навоий “Садди Искандарий”да  айрим боб-
ларни,  аниқроғи, Искандар ва Арасту ўрта-
сида бўлиб ўтган савол-жавоблардан иборат 
қисмларни ҳикмат деб номлайди ва ўша ўрин-
ларда ҳикматли нақл келтирилади. Арас туни 
беқиёс ҳикмат эгаси сифатида талқин этади. 

Вагар ҳикматқа бўлса илтифотинг 
Ки, бўлсун Нуҳ умрича ҳаётинг. 
Байтдан маълум бўлишича, кимки умрини 

ҳикмат  билан ўтказса, ҳар бир ашё ва ҳоди-
сотнинг ҳикматини билишга уринса ва улардан 
ўзига керакли хулосалар ола билса, лўнда қи-
либ айтганда, ҳикматга рағбат кўрсатса, унинг 
бажарган амаллари, ёзганлари боқийлик мазму-
нини касб этиб, Нуҳ умридан ҳам зиёда – минг-
минг йиллар яшайди.

“Садди Искандарий” достонининг асосий 
бобларидаги ҳикмат қисмида Искандар Арасту-
га савол билан мурожаат қилади. Бу йўл фақат 
73-бобнинг 3-қисмида Суқротга ва 77-бобнинг 
3-қисмида Луқмонга мурожаат қилиш билан ўз-
гарган, холос. Навоий Арастуни “ҳикматойини 
донанда” – ҳикматлар билимдони, деб улуғлайди.

Деди ҳикматойини донанда ҳарф 
Ки: “Қилдинг саволе бағоят шигарф.
Ҳеч бир ўринда ҳаёт мантиғи ва мувозана-

тини унутмаган Навоий Арастуга савол берув-
чини – Искандар ҳам ҳикматда тенгсизлигини, 
нубувват ишидан ҳам хабардорлигига – унинг 
пайғамбар бўлгани ҳақидаги хабарларга ҳам 
ишора этиб, қуруқлик ва ҳам денгизда ҳукм сур-
ган, мартабаси Зуҳалдан ҳам юксалган, валий ва 
донишманд шоҳ, деб тасвирлайди:

Валоят била ҳикмату шоҳлиғ,
Нубувват ишидин ҳам огоҳлиғ.
Суқротнинг беназир ақл-ҳикмат эгаси эканли-

ги Навоийнинг “Садди Искандарий” достонида 
ҳам кўзга ташланади. Маълумки, дунёнинг тўрт 
томони ҳам сув – океанлар билан ўралиб, 99 фоиз 
сувдан иборат. Достонда Искандар Суқротдан 
бунинг сабабини тушунтириб беришни сўрай-
ди. Шунда Суқрот Аллоҳ ўзининг бандалари-
га меҳрибонлиги ва уларнинг манфаатларига 
мослаб сувни баландликдан пастликка қараб 
оқадиган қилиб яратгани, Аллоҳ учун буларни 
қилиш жуда осонлигини айтади:

Муни бил Ҳакими Азал ҳикмати 
Ки, топмас булардин халал ҳикмати. 
Навоий “Насойим ул-муҳаббат” тазкирасида 

Яссавийнинг энг таниқли издоши саналган Ҳаким 
Сулаймон ота ҳақида тўхталганда, унинг ҳикмат 
айтувчи эканлигига алоҳида урғу беради. Хожа 
Аҳмад Яссавий шогирдларига чўлдан ўтин келти-
ришни буюрганларида, Сулаймон Боқирғоний ўзи 
тўплаган ўтинларни чопонига ўраб олиб келади 
ва шу тариқа ёмғирдан ҳўл бўлишининг олдини 
олади. Унинг бу зукколигини кўрган Яссавий ҳаз-
ратлари унга Ҳаким – ҳикмат эгаси, деб исм бериб, 
олқишлайдилар. Ана шундан эътиборан Сулаймон 
Боқирғонийга Ҳаким ота нисбасини бериш одат 
тусига киргани маълум бўлади.

Шунингдек, “Насойим ул-муҳаббат”да шайх 
Иброҳим Марғиноний қ. с.нинг илм, ҳикмат ва 
ҳаёт, тирикликка берган қисқа, аммо тушунарли 
ва теран маъноли таърифини келтиради: “... улча 
қулоқ англағой – илмдур ва улча фаҳм англағай 
– ҳикматдур ва улча онинг била эшитилгай ва 
анинг била англағайсен – ҳаёт ва тирикликдир”. 
Демак, инсонда фаҳм-фаросат кучи уни ҳикмат  
эгаллашига боис бўлишини тушуниш мумкин.

Навоий илм, тиббиёт билан ҳикматни ён-
ма-ён қўяди. “Насойим ул-муҳаббат”да  “Ҳуж-
жат ул-ислом”  Имом  Муҳаммад  Ғаззолийнинг 
авлодидан бўлмиш Мир Ислом Ғаззолийга 
бағиш ланган фиқрада ҳикматни бир фан деб 
талқин қилади: “... зоҳир улумин такмил қилди 
ва лекин фоний сифат ва бетакаллуф киши эрди. 
Ва тибб ва ҳикматда маҳорати бор эрди”.

“Маҳбуб ул-қулуб” асарида эса, ҳаётий таж-
рибалари ҳосиласи ўлароқ ҳикматларга алоҳида 
эътибор билан ёндашади, бир неча танбеҳларида 
ҳикматларга урғу беради. Ҳатто инсонликнинг 
бош белгиси, зеби, тожи – ҳикмат деб билади:

Эр кишига зебу зийнат –
 ҳикмату донишдурур.

Одамзот бошига келган ҳар қандай қийин-
чилик ва муаммоларни ақлу ҳикмат ила ечиши 
мумкинлигига қатъий ишонади, оз сўзлилик 
инсоннинг ҳикмату дониш эгаси эканлигидан 
далолат, деб билади, кам ейиш эса ҳикматнинг 
сармоясидир, дея ўгит беради:

Кишига неча келса мушкул ҳол,
Ҳикмату ақл анга эрур ҳалол...

Оз демак ҳикматқа боис ва 
оз емак сиҳҳатқа боис...

Очлиғ ҳикмат сармоясидур ва 
тўқлуғ  ғафлат  пироясидур. 

Навоий Ҳазрат Али(р.а.)нинг ҳикматлари-
ни рубоий шаклида тақдим этиб, уларни “Назм 
ул-жавоҳир” деб номлаган. Масалан, “Назм 
ул-жавоҳир”дан ўрин олган 175-рубоий Ҳазрат 
Алининг “Ғанимат ул-мўъмин важдон ул-ҳик-
мати” – “Ҳикматни ҳис қила олиш – мўъмин 
учун совғадир” ҳикматининг бадиий ифодаси 
қуйидагича:

Мўъмин бори элдин ўзини кам билса, керак, 
Ҳақдин не анга келса, карам билса керак, 
Беҳикматлиғини дарду ғам билса керак, 
Ҳикмат топарини муғтанам билса керак.
Шу тарзда Навоий жаҳон адабиётида ҳик-

мат аҳли, донишмандлик тимсолига, рамзига 
айланган анъанавий образлардан унумли фой-
даланиб, ҳикматнинг маъно-мазмунини яна-
да теранлаштириб, ўз асарларининг дидактик 
моҳиятини оширишга эришган.

                                                         
Холмуҳаммад ХУРРАМОВ,

Бўка тумани бош имом хатиби,
илмий тадқиқотчи

“ҲИКМАТ АЙТУРҒА 
ЯХШИРОҚ ЛУҚМОН...”

Китобни Ўзбекистон миллий 
телерадиокомпанияси равнақи-
га катта ҳисса қўшиб келаётган 
Нур Аҳмад Ҳожибой ўғлининг 
ҳаёт солномаси десак, янглиш-
маймиз. Китобда Олам ва Одам, 
умр мазмуни, ҳаёт, унинг синов 
ва сийловлари, ҳақиқат ва ёлғон, 
бахт ва бахтсизлик, муҳаббат ва 
шукроналик ҳақида ҳикоя қили-
нади. Асарда муаллифнинг бола-
лиги, мактаб давр-
лари, олий таълим 
жараёнлари, оила 
давраси, иш фао-
лияти давомидаги 
бир-биридан қи-
зиқарли ва ибратли 
воқеалар қаламга 
олинган.

Дастлабки саҳи-
фа ларида айтил-
ган муаллифнинг 
қу йи даги фикри 
китобхонни тўл қин лантиради: 
“Ҳар бир инсон фаровонлик-
ка интилиб, гўзал иморатлар 
тиклаш орзу сида яшайди. Ас-
лида атрофимиздаги бизга хай-
рихоҳ инсонларнинг қалбига 
қурилажак иморатдан-да гўзал 
ошиён бўлмайди. Зеро, ўзаро 
ҳурмат ва эътибордан яралган 
масканлар ҳеч завол топмагай, 
чунки пойдеворининг зувала-
си асл муҳаб бат-ла йўғрилган 
маънавий бошпаналар тафтидан 
келгуси авлодлар ҳам баҳра ола-
жак”. Дарҳақиқат, китобни ва-
рақлар эканмиз, ундаги ҳаётий 
воқеалар, реал лавҳалар, жонли 
тас вирлар кўз ўнгимиздан худ-
ди кинотасмадай бир-бир ўта-
ди. Ундаги қаҳрамонлар эса, 
худди ўз яқинимиз, бобомиз, 
момомиз, ота-онамиз, жигарла-
римиз каби бизга жуда таниш 
туюлади. Бу эса, китоб муалли-
фининг самимиятидан далолат-
дир. Муаллифнинг ўзи асарда 
солиҳ фарзанд, меҳрибон ота, 
жонкуяр оила бошлиғи,  вафоли 
турмуш ўртоқ,  садоқатли  дўст, 
ўз касбининг устаси ва ниҳо-
ят, ватанпарвар, миллатсевар 
инсон сифатида гавдаланади. 
Айниқса, асарнинг дастлабки 
“Пуштипаноҳларимни соғина-
ман”, “Муш типарим”, “Қилмиш 
қидирмиш”, “Отамнинг шапа-
лоғи”, “Синфдошларим” каби 
қисмларидаги ҳаётий лавҳалар, 
кўҳна Хоразм эли, унинг бағри-
кенг инсонлари тасвири китоб-
хон қалбини тўлқинлантира-
ди. Меҳнатсевар ва заҳматкаш 
жувозчи Нур бобо, болажон, 
дилкаш Зуҳра момо, меҳр-му-
рувватли Жаббор ота, очиқкўн-
гил ва ҳозиржавоб Бекажон мо-
моларнинг нурли ҳаёт йўлига, 
уларнинг солиҳ фарзандларига 
китобхонда ҳавас уйғонади. 

Китобда оила мавзусига 
алоҳида эътибор қаратилган ва 
ўзгача меҳр билан ёзилган. Зеро, 
ўзбек миллати учун оила, унинг 
саодати жуда муҳим. Адиб ота- 
онаси, жигарлари, қариндош- 
уруғлари, улар ўртасидаги си-
лайи раҳм ҳақида тўлқинланиб, 
баъзи ўринларда ғурурланиб, 
фахрланиб ёзадики, китобхонда 
бу сулолага ҳавас туйғуси ор-
тади. Айниқса, умрини ҳалол 
меҳнат билан ўтказган Ҳожи бо-
бонинг фарзандига айтган ўгит-
ларини ўқисангиз, унинг фикрла-
ри барча замонлар учун бирдай 
муҳим эканлигини англайсиз. 
“Ўғлим, панд еб қолишдан қўрқ-

ма! Агарда панд берувчиларга 
зиён етказишни ўйласанг, демак, 
ўзинг ҳам шуларнинг бирисан. 
Сен сабр қилишни ўрган. Шун-
да Яратганнинг ўзи кимдандир 
кўрган зиён-заҳматнинг ўрни-
ни яхшиликлари билан тўлди-
ради. Банданинг панди – панд 
эмас. Аллоҳ панд бермасин. Энг 
муҳими ана шунда”, дейди. Асар 
мутолааси давомида бу фикр-

лар китоб муаллифи-
нинг ҳаётий дас турил-
амалига айлан ганига 
амин бў ласиз. Муал-
лиф турмуш ўртоғи 
Дилбаржон опа билан 
чиройли ва ибрат-
ли оила қурди, солиҳ 
фарзанд лар тарбия 
қилиб, уларни жамият 
учун зарур шахслар 
қилиб вояга етказди. 
Халқимизда: “Қуш уя-

сида кўрганини қилади”, деган 
мақол бор. Бунинг исботини эса, 
китобнинг жуда кўп ўринларида 
ўқийсиз.

Дўстлик туйғуси ва дўстлар 
мавзуси асарда алоҳида меҳр 
билан ёзилган. Муаллиф дўст-
ларни узоқ-яқинга ажратмайди, 
уларнинг ҳар бирига кўнглидан 
жой ажратади. Адиб бу туйғу 
ҳақида шундай ёзади: “Дўст 
бу – сендан ҳеч қандай мод-
дий фойда кутмайдиган, қан-
дай бўлсанг шундайлигингча 
қабул қила оладиган, сенга 
садоқатли бўлишни фахр бил-
ган, сен учун ҳар қандай ҳало-
ватдан кечишга тайёр, сендаги 
фазилатларни қадрлай олади-
ган биродаринг. Дўстларим – 
менинг қанотларим. Қалбимда 
яхшиликларнинг уйғонишига 
туртки бергувчилар ҳам шулар-
нинг ўзларидир”, дей ди. Қадр-
дон дўстлари Сафарбой Худо-
ёр ўғли, Алишер Самандаров, 
Александр Бекчонов, Аминбой 
Сафоев, Саъдулла ака, Бахтиёр 
ака ва бошқа кўплаб дўст-би-
родарлар ҳақида муаллиф жуда 
илиқ фикрларни билдиради.

Инсон учун ҳаётий тажриба 
жуда муҳим. Албатта, бундай 
тажриба ҳаётнинг синов ва сий-
ловларида етилади. Катта ҳаёт 
тажрибасига эга шахсларнинг 
фикрларида  чуқур фалсафий му-
шоҳадаларни ўқиймиз. Нур Аҳ-
мад Ҳожибой ўғлининг қарашла-
рида ҳам афоризм даражасидаги 
фикрлар бисёр. Муаллиф ёзади: 
“Инсон бир умр шодмон кунлар 
оғушида яшаса ҳам ўзи кутган 
бахтга эришолмаганидан нолиб, 
армонда ўтиши мумкин. Бу дунё-
да бахтсиз одам бўлмайди. Асли-
да бахт ҳам инсон билан ёнма-ён 
яшар экан. Ҳамма гап, асл бахт-
нинг мазмуни нимадалигини анг-
лашда”. 

Асар тили равон ва ўқишли. 
Мақол ва маталлар, ривоятлар-
га бой. Айниқса, Хоразм шева-
сида ёзилган жойлари алоҳида 
меҳр билан ўқилади. Хулоса ўр-
нида айтиш мумкинки, Нур Аҳ-
маднинг “Ойнинг ўн беши...” 
асари замонамиз кишисининг 
эзгуликка йўғрилган ҳаёти – 
ибрат намунаси эканини кўрса-
тади.

Бекпошша РАҲИМОВА,
 Урганч давлат 

университети доценти,
филология фанлари  номзоди

Kitobingizni o‘qidim

Ҳар бир касб, ҳар бир соҳанинг фидойилари бўлади ва 
шу соҳа ривожи, тараққиёти кўп ҳолларда ана шун-

дай инсонларга боғлиқдир. Нур Аҳмад Ҳожибой ўғлининг 
“Ойнинг ўн беши...” деб номланган китобини ўқиркансиз, 
ҳаётини юрт, миллат равнақига бағишлаган фидойи ин-
соннинг умр йўли кўз олдингизда гавдаланади.

ИБРАТЛИ УМР 
ЙЎЛИ

Бадиий академиянинг Марка-
зий кўргазмалар залида  рассом 
Татья на Фадееванинг “Ҳаловат-
ли уйқулар”  деб  номланган кўр-
газмаси очилди. Экспозицияда 
намойиш этилаётган элликдан 
ортиқ ижод намуналарида рас-
сом ижодидаги янги даврни кўриш 
мумкин. “Келинчак”, “Ниначи”, 
“Гирдоб”, “Қўмсаш” каби асар-
лар бир қарашда содда кўринади, 
лекин  замирида улкан маънолар 
яширин. “Ширинликларга тўла 
дастурхон”, “Алвон елканлар”, 
“Фавн”, “Қўғирчоқ” сингари  асар-
ларда замонавий  дунёнинг турли 
манзаралари ифодаланган. Чиз-
гиларининг ўзига хос йўналишини 
шакл ва ранглар орқали излаёт-
ган рассом асарларида баҳор ифо-
ри, баҳорий ранглар мужассам. 
Т.Фадеева ўзининг барча асарлари 
билан яхшилик ғалабасини тас-
диқлайди. Кўргазма ўзига хос ге-
ометрик шаклда қурилган бўлиб, 
ўткинчи ва хаёлий, ажойиб туш-
ларга сайр қилиш манзарасини акс 
эттиради.

ҲУНАРГА БАХШИДА ҲАЁТ
Замонавий ўзбек кулолчилик 

санъатини моҳир уста Абдулло 
Назруллаев ижодисиз тасаввур қи-

лиш қийин. У анъанавий ва замо-
навий кулолчилик санъатини уй-
ғунлаштирган ҳолда ижод қилиб, 
миллий кулолчилигимиз ривожига 
муносиб ҳисса қўшиб келаётир. 
Маълумки, техника ривожланган 
сари кулолчилик ҳам ривожланиб 
бориши сир эмас. Шунингдек, 
ҳар бир вилоятнинг кулолчилик 
санъати ўзига хос  услуби, шакли, 
ранги, нақши ва технологияси би-

лан ажралиб туради. Улар орасида  
Ғиждувон кулолчилик мактаби қа-
димий ва навқирон анъаналари би-
лан ном қозонган.

Нарзуллаевлар сулоласининг ол-
тинчи авлод вакили А.Нарзуллаев 
ўзининг ижодий фаолияти давоми-
да қирқдан ортиқ давлатларда ўт-
казилган бир юз олтмишдан зиёд 
халқаро кўргазма, фестиваль ва 
танловларда иштирок этиб, ўзбек 
кулолчилиги санъатини кенг тарғиб 
этиб келмоқда.

Айни пайтда уста Абдулло 
ўзининг хонадонида “Ибодулло 
Нарзуллаев номидаги уй-музейи” 
ташкил этиб, нафақат анъанавий 
кулолчиликни ривожлантириб кел-

моқда, балки Ҳунармандчилик мар-
кази ташкил этиб, бу ерда Ғижду-
вон анъанавий каштачилиги  ҳамда 
“Бухоро ипак гилам тўқимачили-
ги”ни ҳам йўлга қўйган ва саксонга 
яқин маҳалладошларини иш билан 
таъминлаган.

* * *
Ўзбек адабиётининг йирик на-

мояндаси академик Ғафур Ғулом 

таваллудининг 120 йиллиги му-
носабати билан адиб номидаги 
нашриёт томонидан “Шум бола” 
қиссаси янгидан нашр қилинди.

Куни кеча Ғафур Ғулом уй-му-
зейида ушбу китобнинг тақдимоти 
бўлиб ўтди. Унда адабиётшунос 
олимлар, шоир ва ёзувчилар ҳамда 
оммавий ахборот воситалари хо-
димлари иштирок этди.

Ушбу қисса халқимизнинг қал-
бидан жой олгани бежиз эмас. Тур-
фа ҳангомаларга бой бу асарнинг 
ичакузди сюжетлар замирида давр-
нинг жиддий муаммолари, оғриқли 
нуқталари тасвирланган. Ёзувчи 
ўзи яшаган даврнинг қиёфасини 
маҳаллалардаги ҳаёт тарзини, иш-

сизлик, қашшоқлар ва бойлар ҳа-
ётини тасвирлаш билан бирга, ХХ 
аср даги халқимизнинг турмуш 
тарзи,  Иккинчи жаҳон уруши 
таъ сири, Ўзбек халқининг азалий 

урф- одатларини аниқ-тиниқ очиб 
берган. 

Тақдимотда сўзга чиққан ада-
биётшунослар, шоир ва ёзувчилар 
асарнинг бугунги кундаги ўрни ва 
аҳамияти ҳақида сўзлаб, Ғафур Ғу-
ломнинг серқирра ижодига ҳам тўх-
талиб ўтишди.

Сарвара ҚОСИМОВА

Navoiyxonlik

ҲАЛОВАТЛИ УЙҚУЛАР

Муассис: 
ЎЗБЕКИСТОН

ЁЗУВЧИЛАР УЮШМАСИ Газета 2014 йил 26 ноябрда Ўзбекистон Республикаси 
Президенти Администрацияси ҳузуридаги Ахборот ва 

 оммавий коммуникациялар агентлигида томонидан 
0283 рақам билан рўйхатга олинган.
Адади - 857.  Буюртма Г - 1138.
Ҳажми - 3 босма табоқ, А- 2.
Нашр кўрсаткичи - 222.

Ташкилотлар учун - 223.     1 2 3 4 5 6

Бош 
муҳаррир 
Ҳумоюн 

АКБАРОВ

“Шарқ” 
нашриёт-матбаа 

акциядорлик компанияси 
босмахонаси.

Босмахона манзили:
Буюк Турон кўчаси, 

41-уй.

Босишга топшириш вақти - 21.00. 
Босишга топширилди - 21.35.

Таҳририятга келган қўлёзмалар таҳлил этилмайди ва муаллифларга 
қайтарилмайди. Муаллифлар фикри таҳририят нуқтаи назаридан фарқланиши мумкин.

Навбатчи муҳаррир  Шуҳрат АЗИЗОВ
Саҳифаловчи Нигора ТОШЕВА

ЖУМА КУНЛАРИ 
ЧИҚАДИ

Сотувда нархи эркин.

Манзилимиз: Тошкент-100066, 
Бунёдкор кўчаси, Адиблар хиёбони, 

Ўзбекистон Ёзувчилар уюшмаси биноси.

E-mail: uzas.gzt@mail.ru

O‘zbekiston
adabiyoti va san’ati

Gul ko‘p, chaman ko‘p...

ПЕРСИ БИШИ ШЕЛЛИ
XIX аср романтизм оқимига мансуб буюк инглиз шо-

ирларидан бири Перси Биши Шелли 1792 йили Сассекс 
графлиги ҳудудида таваллуд топган. Ўзининг қисқа ва му-
раккаб кечган умри давомида исёнкор инсоний ҳис-туйғу-
ларга йўғрилган асарлар яратган. Шелли болалик чоғидаёқ 
фикр-мушоҳадали бўлиб, йигирма ёшида умрбоқий асар-
лар ёзган. 

ОЗОДЛИК ПАРТИЯСИ
Француз инқилоби даврида яшаган шоир (Годвиннинг 

“Сиёсий тенглик” асаридан руҳланиб) ижодида тенглик, 
озодлик ғоялари етакчи мавзуга айланади.  Шелли дўсти 
Ли Хантга йўллаган хатида шундай ёзади: “Биз шиддатли 
даврда яшамоқдамиз, азизим Хант! Бизнинг партиямиз 
озодлик учун кураш партиясидир”.

МАНГУ ДОН КИХОТ
Уни Байрон “Мангу Дон Кихот”, Мэтью Арнольд “Фа-

зода нурли қанот қоққан хаёл фариштаси”, деб атаган. 
Албатта, бу ўхшатишлар хаёлий бўлса-да, аслида Шелли 
ижодида ўзи яшаган давр муҳити мужассам эди. Рус адиби 
Константин Бальмонт шоир шеърларини рус тилига тар-
жима қиларкан, Шеллини “Шоирларнинг шоири, у ўзини 
поэзияга бағишлаганларнинг энг яхшиси, энг марҳаматли-
си”, деб ёзади.

СЕРҚИРРА ИЖОДКОР
Шелли ўттиз йиллик умри мобайнида кўплаб нас-

рий, шеърий, драматик, фалсафий, адабиётшуносликка 
оид асарлар яратди. Шоир сифатида “Қиролича Маб”, 
“Ченчи” асарлари туфайли эътироф этилди. Шеллининг 
икки қаноти – донишмандлиги ва хаёлпарастлиги, диний 
маслаги ва шоирлиги унинг даҳосининг ўзига хос қирра-
ларидир. 

БИР ЙИЛЛИК ТАЪЛИМ
1810 йилда Оксфорд университетига кирган ўн саккиз 

ёшли Шелли “Цастроцци" ва "Авлиё Ирвайн” романлари-
ни ёзиб, ўқувчилар эътиборини қозонган эди. Университет-
да Платон, Еврипид, Лукреций ижоди ҳамда Локк ва Юм 
фалсафаси билан танишади. Аммо бу билим даргоҳи шо-
ирга катта таъсир ўтказолмайди, бир йилдан сўнг, 1811 йил 
25 мартда “ўзини намоён этиш эҳтиёжи устунлик қилган” 
Шелли талабалар сафидан чиқарилади. 

БАЙРОН БИЛАН ДЎСТЛАШУВ
1814 йилда Шелли рафиқаси Мери (таниқли файла-

суф, журналист-анархист ва атеист Уильям Годвиннинг 
қизи) билан Швецарияга боради ва у ерда буюк инглиз 
шоири Байрон билан танишади. Шелли ва Мери тўрт 
йилни гоҳ Швейцария, гоҳ кўҳна Англияда ўтказади. 
Шу йилларда шоир ҳақиқий йирик шеърий асарлари – 
“Аластор” ва бош қа поэмаларини ёзади.  

ИТАЛИЯДА
1818 йилдан Италияда яшай бошлаган Шелли қадимги 

юнон адабиётидан, Ҳомер мадҳиялари, Софокл ва Фео-
крит ижодидан ҳайратланади (ёнида Софоклнинг китоби-
ни олиб юради). Шелли Италияни “қувғиндилар жанна-
ти”, деб атайди. Бу ерда “Озод бўлган Прометей”, “Ченчи” 
драмаларини ёзади. Шоирга юнонистонлик сиёсий арбоб, 
миллий қаҳрамон Маврокордато билан яқиндан танишув 
мислсиз илҳом бахш этади. Шелли ўз ғояларига содиқ 
қолиб, “Биз барчамиз юнонлармиз”, деб таъкидлайди, 
1821 йили “Эллада” лирик драмасини ёзади.   

АЖАЛ ҚАЙИҒИ
Шелли 1822 йили Байрон билан бирга қайиқ со-

тиб олади. Бу хариддан кейин Шелли нохуш тушлар 
кўра бошлайди. Шу йил 1 июлда дўсти Уильямс билан 
йиғинга кетган шоирнинг қайиғини денгиз тўфони ағда-
риб ташлайди. Орадан икки кун ўтгач, денгиз тўлқини 
чўккан икки шоирнинг жасадини қирғоққа чиқариб 
ташлайди. Шеллининг ён чўнтагида Китс ва Софокл-
нинг китоблари бор эди.

Жаҳон адабиётида Шеллининг номи Байрон, Бёрнс, 
Мильтон, Беранже каби улуғ ижодкорлар қаторида тилга 
олинади.  

Мурожаат учун телефонлар: (90) 918-29-57; (90) 176-83-26; (91) 511-15-49  
Нашр кўрсаткичи: Якка шахслар учун – 222. Ташкилотлар учун – 223.

Мумтоз ва замонавий адабиётимизнинг муқаддам чоп этилмаган намуналари,  шоир-ёзувчилар ҳаёти ва ижо-
дига оид муҳим воқеалар;

– жаҳон адабиёти намояндалари ижодидан янги таржималардан ташқари уларнинг ҳаётига оид ҳеч кимга 
маълум бўлмаган сирли жиҳатлар;

– адабиётшунос олимлару тадқиқотчиларнинг бир адабий мавзу (уни сиз белгилаб беришингиз ҳам мумкин!) 
доирасидаги қизғин баҳсу мунозаралари, илмий-таҳлилий мақолалари;

– устозлар ҳақида, шогирдлар эришган ютуқлар ҳақида очерклар;
– болажонларга таълим-тарбия бериб, мутолаага ундовчи шеърлар, уларни катта ҳаётга тайёрлашга хизмат 

қиладиган ҳикоялар;
– ҳеч ким эшитмаган адабиёт ва санъат янгиликлари-ю маданий тадбирларнинг  мазмун-моҳияти;
– Ижод мактаблари ўқувчилари – ёш истеъдоднинг сара машқлари, уларнинг мактабда эришган муваффақи-

ятлари ҳақида мақолалар...

Яна нималар дейсизми?

Қолганини ҳар ҳафта жума куни “Ўзбекистон адабиёти ва санъати” ҳафталик газетаси  хонадонигизга маърифа-
ту маънавият, файзу шукуҳ олиб кирганида билиб оласиз.

Обуна варақалари “Ўзбекистон почтаси” акциядорлик жамиятининг Toшкент филиали,  вилоят ва туман бўлим-
лари,  “Тошкент почтамти” филиали, шунингдек, жамоатчи матбуот тарқатувчилар томонидан расмийлаштирилади.

Тошкент шаҳридаги  ташкилотлар камида 50 та, вилоятлардаги ташкилотлар камида 100 та газе та га бевосита 
таҳририятнинг ўзидан арзон нархларда обуна бўлиши мумкин.  Газета ўз вақтида етказиб берилади.

ОБУНА БЎЛМОҚЧИМИСИЗ?

ÎÁÓÍÀ – 2024ÎÁÓÍÀ – 2024

Бир бегона аёл билан эркак 
поезднинг юмшоқ купесида ке-
тишмоқда. Салом-аликдан сўнг 
танишиб ҳам олишди. “Қаер-
дансиз, қаерда ишлайсиз, ои-
лангиз борми?” деган савол-жа-
воблардан кейин йигит китоб 
ўқишга киришди. Узоқ сукут-
дан сўнг аёл оғиз жуфтлади:

– Барно йигит, китобни уйда 
ўқирсиз. Бундай, яхши-яхши 
гаплардан гаплашиб, зерикмай-
диган, қизиқ-қизиқ ўйинлар ўй-
наб, юракнинг чигилини ёзиб 
кетганимизга не етсин?! – деди 
ноз билан.

Йигит китобини “тап” этиб 
ёпди-да:

– Қандай ўйин? – сўради 
синчков кўзларини унинг сурма 
қўйган шаҳло кўзларига тикиб.

– Ўйинларнинг тури кўп. 
Масалан, умрингизда эшитма-
ган антиқа ўйинни таклиф қил-
моқчиман. Агар сиз қаршилик 
қилмасангиз...

Йигит ҳушёр тортиб, жонон-
га юзланди:

– Бўпти! Қани, кўрайлик, 
қандай ўйин экан...

Аёл йигитга бир ширин та-
бассум ҳадя этиб: 

– Ундай бўлса бошладик! – 
деди ва гапида давом этди. – Бу 
ўйиннинг номи “Ие! Ие!” деб 
аталади. Мен сизга “Кўзингиз-
ни юминг”, дейман. Сиз юма-
сиз. Бироздан сўнг “Очинг” 
дейман, очасиз. Сўнгра навбат 
сизга келади. Сиз менга “Кў-
зингизни юминг” дейсиз. Кў-
зимни юмаман. Бироз ўтгач 
“очинг” дейсиз. Кўзимни оча-
ман. “Ие! Ие!”  ўйини ана шу 
йўсинда бошланади, – деди.

Йигит ҳеч қаерда эшитмаган 
ўйинга қизиқиб қолди. 

– Бўпти, бошладик! – деди 
хотиржам.

Ўйин бошланди.
Аёл:
– Кўзингизни юминг, – деди.
Йигит кўзларини юмди.
Аёл бироздан кейин:
– Очинг, – деди.
Йигит кўзларини очиб, бун-

дай қараса... ё алҳазар! Не кўз 
билан кўрсинки, аёл ечиниб, 
унинг рўппарасида сув пари-
сидек турибди! “Ие! Ие!” деб 
юборди йигит бехосдан. Ҳай-
ратдан ўзини бироз йўқотиб 
ҳам қўйди: “Мўъжиза! Мўъ-
жиза!” – деди кўзларига ишон-
май. Сўнг ўзига келиб, аёлга 
деди:

– Кўзингизни юминг!
У ҳам кўзларини юмди. 

Бўлар иш бўлди, деб йигит ҳам 
энди ечина бошлади. Кейин би-
роз вақт ўтгач:

– Очинг! – деди.
Аёл кўзларини очса, йигит 

ҳам ечинган.
– Ие! – деди кулиб аёл.
Энди аёл йигитга:

– Юминг! – деди. Йигит 
кўз ла рини юмди. Орадан бир 
дақиқа ўтгач, аёл йигитга:

– Очинг! – деди.
Йигит кўзларини очса... Ёпи-

рай, шунақаси ҳам бўладими, 
тавба!! Аёл унинг ўрнига ўтиб, 
узала тушиб ётиб олибди! 

– Ие! – деб юборди йигит 
оғзи ланг очилиб ва “Охири ба-
хайр бўлсин-да”, деди ичида. 

– Кўзингизни юминг, – деди 
аёлга.

Аёл: “Мана!” деб кўзлари-
ни юмди. Йигит эҳтиёткорлик 
билан унинг ёнига ўтиб ётди ва 
шивирлади:

– Энди очинг!

Аёл кўзларини очса, йигит хо-
тиржам унинг ёнида ётибди. Аёл:

– Ие! – деди ўзини бироз чет-
га олиб.

Сўнг “Кўзингизни юминг”, 
дейиш гали аёлга келди.

Йигит кўзларини юмди. 
Жим жит лик... Жимжитлик... Ва, 
яна жимжитлик... Йигит юраги-
нинг уриши тезлашди. Кўнглига 
ғулғула туша бошлади. Ҳамон 
нохуш жимжитлик давом этар-
ди. “Кўзингизни очинг!” деган 
мулойим, нозик овозни кутаве-
риб, тоқати тоқ бўлди. Таваккал 
қилиб, кўзларини очиб юборди. 
Қараса... Эй воҳ! Аёл купеда 
йўқ! 

Йигит кўзларига ишонмади. 
“Тушимми ё ўнгимми”, деб ўзи-
нинг қўл-оёқларини ушлаб, қу-
лоқларини чимчилаб ҳам кўрди. 
Надоматлар бўлсинки, ўнги эди. 
Ҳаммаёқ шип-шийдам. Нафақат 
аёлнинг ўзи, йигитнинг бор 
буд-шуди, жомадонию ки йим-
кечагигача – барчаси олиб чиқиб 
кетилган эди?!.

Тақдирга тан берган, поезд 
вокзалга қандай кириб борга-
нини ҳам сезмай қолган бечора 
йигит купе деразасидан ташқа-
рига мўлтираб қарарди. Поезд 
тарақа-туруқ қилиб, вагонлар 
бир-бирига урилиб, секин тўх-
тади. 

Бироз фурсатдан кейин йи-
гитнинг нигоҳи ташқарида ўзла-
рининг оппоқ кийимларида ке-
тишаётган бир гуруҳ ҳиндларга 
тушди. Миясига ноёб бир фикр 
келди: “Мен ҳам манави чой-
шабни танамга ўраб, бир учини 
елкамга ташлаб олсам, худди 
қуйиб қўйгандек ҳинднинг ўзи 
бўларканман. Оёққа пойафзал-
нинг ҳожати йўқ. Чунки ҳинд-
лар ҳам оёқяланг кетишяпти. 
Қойил!”

Шундай қилиб, оққа ўраниб 
олган “ҳинд” йигити поезддан 
туша солиб, гуруҳга бориб қў-
шилди. Шу пайт ҳинд лардан 
бири йигитга соф ўзбек тили-
да:

– Сиз ҳам бизга ўхшаб “Ие, 
Ие!” ўйнаганларданмисиз? – 
деди аста жилмайиб. 

Hajviya

“ИЕ-ИЕ” ЎЙИНИ

Кўзлари,  кўзойнак таққани-
данми, ёки ўзи шундай каттами, 
нуқул бургутга ўхшаб қарайди. 
Бу қўшнимизнинг уйига бор-
ганимизда мен дадамнинг қўл-
ларидан маҳкам ушлаб оламан. 
Чунки Шербой ота йўғон овози 
билан: “Хўш, қизалоқ, қорнинг 
қандай? Очмисан, тўқмисан?” 
дейиши менга “Ҳой қўзичоқ, 
мен сени ейишим керак, сен 
озғинмисан, семизмисан? Оз-
гин бўлсанг яхшилаб овқат е!” 
дегандек бўлаверади. Дадам-
нинг айтишича, Шербой ота 30 
йилдан бери шу қишлоқда яшар 
экан. Бизнинг эса, бу қишлоққа 
кўчиб келганимизга бир йил 
бўлди. Менинг туғилган куним-
ни янги уйимизда бир марта ни-
шонладик. 

Ана, Шербой ота кўринди: 
қўлида катта қайчи, узум токла-
рининг жонини оғритиб шохла-
рини қирқиб-қирқиб ташлаяпти. 
У ёмон одам-да! Қизиқ одатлари 
бор: кимдир салом берса, фақат 
бошини қимирлатиб қўяди, ҳам-
ма билан ҳам гаплашавермайди. 
Ҳар кун эрталаб қўлига райҳон 
гуллардан олиб, қаергадир бо-
риб келади, бир ўзи пиёда юра-
ди.

Бунинг  устига бурниям катта.
* * *

– Ие дада, қаерга кетяпсиз?
– Мен ҳашарга кетяпман.
– Дада, шошманг,  шиппагим-

ни кийиб олай, менам сиз билан 
бораман шаҳарга!

– Шаҳаргамас, ҳашарга!
– Мана келдим, дада. Ҳашар 

деганиз нима ўзи?
– Ҳашар – одамларга ёрдам 

бериш.
– Ҳмм, кимга ёрдам берасиз 

ҳозир?
– Шербой отага, бирга ёрдам 

берамиз иккаламиз!
– Менамми? 
– Ҳа-да сенам, ахир, мактабга 

бординг, катта қиз бўлдинг!

– Йўўқ! Қўрқаман у кишидан!
– Нега қўрқасан? У яхши одам!
– Нега унда хўмрайиб, қовоғи-

ни солиб юради? 
– У ёмонмас, фақат у хафа.
– Кимдан? 
– Болаларидан…бечора кам-

пиридан айрилгач, унинг уйи ҳам, 
юраги ҳам ҳувиллаб қолди. Ҳар 
кун кампирини эслаб, қабрига гул 
ташийди. Болалари бемеҳрроқ 
чиқди. Э, сен буларни тушунмай-
сан. Майли, тезроқ юр, қизим.

Дадам билан Шербой ота-
нинг ҳовлисига кирдик. Уларнинг 
ҳовлиси Шербой отага ўхшаб 
мунғайиб қолган. Бизнинг уйимиз 
деворлари эса чиройли, ҳатто уйи-
мизнинг деразалари менга жил-
майиб тургандай туюлади.

Дадам дарҳол ишга киришиб 
кетди. Боғдаги ўтларни ўришга 
тушди. Шербой ота мен билан 
сўрашиб: “Хўш, менга ёрдам бе-
расанми? Зумрадмисан, Қиммат-
мисан”, деди. “Мен Зумрадман”, 
дедим.

Улар мени ичкарига бир хонага 
бошлаб борди.

Вуй! Китобларнинг кўплиги-
ни! Хонанинг уч деворини китоб 
жавони эгаллаган. Жавонлар лиқ 
тўла китоб!

Шербой ота дераза олдидаги 
гулларга ишора қилиб: “Уларга 
бир меҳр бергин”, деди ва ҳовлига 
чиқиб кетди.

Гулларга сув қуйдим, баргла-
рининг чангини артдим. 

Бунча кўп бу китоблар! Бу қа-
нақа китоб? На…во…ий, буниси 
Го…гол, мана бу эса  Аб…дул…
ла Қо…ди…рий, Дост…доста…
евс…кий… Эҳ бошим айланиб 
кетди. Ҳаммасини ўқиганмикан 
Шербой ота?! Вой, мана бу китоб-
ни… расмлари кўплигини қаранг! 
Зўр экан! Шууунннча китоб, мен 
биттасини оламан. Сўрасамми-
кан… Йўқ, қўрқаман ундан! Бўл-
ди.Тамом. Оламан-кетаман!

* * *
Ойим кечки овқатга уннаяп-

ди. Мен мазза қилиб китобимни 
варақлаб, расмларини томоша 
қиляп ман. Ана, дадам ҳам келди.

– Мени ҳашарчи қизим қани?
– Айвонда китоб ўқияпти, да-

даси!
– Аълочи қизим, Зумрад қи-

зим! 
Дадам ёнимга келиб: “Вой 

қизим, бу катта китобни қаердан 
олдинг?” деб сўраб қолди. Нима 

дейишимни билмай: “Совға, 
Зумраддай ишлаганинг учун!” деб 
Шербой ота менга совға қилди”, 
деб юбордим.

* * *
Кечки овқатни одатда ёз, куз 

ойларида ҳовлидаги шоҳсупада 
еймиз. Бугун ҳам онамнинг ши-
рин овқатини – паловхонтўрани еб 
ўтирган эдик, ҳовли эшиги очилиб, 
бир кишининг овози эшитилди: 

– Ҳамробек, Уйдамисиз? Геч 
ёқтилик!

– Келган яхшилик, Шербой 
ота, кираверинг! Яхши келар ош 
устина!

Мен у кишини кўриб китоб 
ўғирлаганим эсимга тушиб кетди. 
Ичимда “ёмон одам-да,  дарров 
шу битта китобни олишга кеп-
ти”, деб ўйладим. Қочсаммикан? 
Яширинсаммикан? Йўқ, яхшиси 
тан оламан! Олдим дейман, ўғир-
ладим демайман, шунчаки олгим 
келди, дейман!”

Ўз-ўзидан кўзимга ёш келиб, 
пиқиллаб йиғлай бошладим!

Қарасам, ойим билан дадам 
нима бўлди, нега йиғлаяпсан, деб 
ҳайрон бўлиб туришибди.

Шербой ота ёнимга келди. Ҳо-
зир менга ўшқиради деб турган 
эдим, у умуман бошқа гапларни 
айтди:

– Билгир қизим, доно қизим, 
менга ёрдам берганинг учун сенга 
совға олиб келдим! Шундай деди-ю 
қўлидаги катта қора целлофан па-
кетнинг ичида талайгина китоб-
ларни чиқариб, менга узатди. Мен 
китобларни қўлимга оламан, деб 
гандираклаб кетдим. Кулишни ҳам, 
йиғлашниям билмайман.

Шу пайт дадамнинг “Раҳмат 
қани, Бону қизим?” деган овози 
эшитилди.

– Раҳмат! – дедиму ерга қара-
дим.

Шербой ота, аста - аста юриб,  
эшик ёнига борди ва орқаси-
га ўгрилиб менга қараб шундай 
деди: “Сенга раҳмат, қизим! Сен-
га раҳмат! Китобни севганинг 
учун! Доим шундай китобга дўст 
бўлгин! Уйимда кутубхона очмоқ-
чиман. Китоб керак бўлса, чиқаве-
ринглар! Хурсанд бўламан!”

Ҳа… бу менинг китобга бўл-
ган меҳримни кучайтирган воқеа 
эди!

